
THENGÜH

Mütli cheeibü shensinge pendou to kongnyubou kho nyusem ngüh yem 
(Mother Tongue). Jembü nyusem ngühyem angebü müt khoji mütlieibü 
buleng a ayoda hoba langkei sünga himao thenyek yeman kilabü. 
Nyusem ngüh dola hoba wela angebü thükto laula ongkei athükbü müt 
juong kia. Khoei nashou che la jembü ngühyem laula, dola hoba wela 
ngela shanga chüma hoba leweshanga lenenlabü kho aeibou kongnyu 
kümthen ki. 

Nagaland Governmen'ei ‘Three Language Policy’ kho thüksimin hapbo 
leweshanga jungeijung haula janthetan kia. Kho nyekchüha, 2018 po 
kaji Government si Private school pendoua lulu ngühyema Class 1 
ka khangan Class VIII sühko Nagaland Heritage Studies (NHS) dogo 
haanbü takshat le jungeilabü. Haanbü le kho tou jungeiko kibü mother 
tongue takshat le kho chühetko, jakshaiko hoba kümetko SCERT, 
Nagaland danko luongtida. Kho dobü hoba sepeibü kümthen kho 
Language Officer shuongei ikjai lekei. Naga mütli ngühyem pendou 
shanga NHS a kibü tügü lensan pendou jettei ong kilabü. Kho tügü lulu 
ngühyema takshat le luongtibü kho Alternative English jeiko jungeilabü, 
tetlabü Alternative English kho akilabü.

SCERT kho Academic Authority of  Nagaland ki hoba kho departmen'ei 
shean lenbü tügü ho haanbü takshat le luongtida. Chang Literature 
Board ei (CLB)ikjai leko ho le wean chüha hoba shedbü lapenbü hoba 
kongnyu jakshailabü kibü pendou maibouthamei kümetan luongtida. 
Ho le kabü lensan pendou nashousi shuongei shokenko lennyu lenbou 
shuongei lenenlabü dogo maanglem kia. Ho younaka nashousiei 
mubü hapssinge hapbü to yoko langkeia thüksimin yaangbü pailetla  
chüheilabü. Jembü ngühyem angelonga jembü shensinge maotida. 
Khoei nashousi wekoei jembü ngühyem to sanoujan hoba maangdak 
kiko ho le jungeila shanga thungeida.

(Rev. Dr. Wongto Chingmak)
Chairman 

Chang Literature Board

Thükbou Hoba Athükbou

DITLETLABÜ NYEKCHÜH 
1.	 Chipüp ho ashedtiko weanlabü.
2.	 Ho chipüpeibü ngühchung shangashatko ditletlabü.
3.	 Ho chipüp shanga jenanouna hoba lennyu lenbou shuong to phanen lenla thüklabü.
4.	 Ho chipüp ka ngüh hoba ngühtet haanbü ngelabü.
5.	 Ho chipüp ka phebü jongaila thüklabü.

Athükamin to no hatkolühko khüpeta longa,
Ayingsi nyi yikphen lambü thetia longa, No Athükbou.

Athükamin to no tokyuko kaokuok aku longa,
Hobaje no tuongsikei laksepan langa longa, No Thükbou.

Mangsang to maialembo mang aliko apa longa,
Ayingsi youyaü haanbü ayaü longa, No Athükbou.

Saabü kabü ngesak hanbüshou khoto nyek thea longa,
Hobaje anyakeibü maanglem kian meimeia longa, No Thükbou.

Maangmau bulengei no tetleptia longa,
Ayingsi langkei jongsak nongbü a huan phoa longa, No Athükbou.

Nakthüh thu maanglimaangsangei dantia longa,
Hobaje songmaidomai la song daktia longa, No Thükbou.

Maangdak naklepan nyi yik sakan apa longa,
Ayingsi ngesak koukhap to akok longa, Athükamin kho kaibü.

Lausikei Thüksimin kho kaibü -
Kala maangdak, maanglem, mailem kia longa, Haü! thon sühlabü.

– S. Kumchumong

NGÜHTET
1.	 Yikphen	 : Yikei hatlepbü, jungbü
2.	 Kaokuok	 : Müla sangle lenbü ayingsi alenbü
3.	 Laksepan	 : Yepbü ka pibü; tuongsi/ sheketsi pianbü
4.	 Mangsang	 : Aiche nyekchüh takletan phobü
5.	 Anyakeibü	 : Atopeibü, kaangkhühtham kibü
6.	 Naklepan	 : Youei nakbü, aweasüngko jungeibü

THAILEI 
A.	 Chipüp ho ngühluong tükde angko maisho wela shanga.
	 Chipüp kho nashousi pendouei leko wetiashi. Kho phaia mütpem weko la 

wetiashi.

B.	 Ngühtet haanbü ngebü habü ho jinan ngühlin kümashi:
1.	 Yikphen
2.	 Kaokuok
3.	 Mangsang
4.	 Naklepan
5.	 Anyakeibü

C.	 Phebü jongaiashi:
1.	 Ho chipüp ai shanga lenko dokei?
2.	 Thükboueibü thechüh lai ong kida?
3.	 Athükboueibü thechüh lai ong kida?
4.	 ‘Saabü kabü ngesak hanbüshou’ laubü tetlabü ai?

D.	 Kaibü jenanouna müt che yoa setashi. Kasi hamei cheei che to loloeibü 
langkei a thüksimin hapbü hoba athükamin kükshuokbü lenashi.

E.	 Nyi thükbü tügü “Ngeibü langkei a thüksimin” dogo lauan chipüp che 
doashi.

Naga Phang

DITLETLABÜ NYEKCHÜH:
1.	 Lensan ditenko weanlabü.
2.	 Lensan ka kongnyu ngühnyek shoung lamenlabü.
3.	 Lennyu lenbou hoba thangbou shuong yoa lensan a doan kibü janyula thüklabü.
4.	 Nagabü mütli bakshang hoba loushang maisho ngelabü.
5.	 Nagabü mütli laonei ong ki hoba lai küman janyin pangnyinan apbei kho ngelabü.
6.	 Naga phangeibü kihaang, pisong-bousong hoba neisimei shanga ngelabü.
7.	 Loloeibü mütli shanga aei ditenko ngela shanga maangtak loulabü.
8.	 Ngüh haanbü ngelabü hoba kho jinan ngühlin doanlabü.
9.	 Ngühang ngühsong tükdebü jungeiko ngühlin amashikko doanlabü.
10.	 Loloei jungeibü song kho mütokei takteiyula thüklabü.

India chaang nebphei ae hoba 
Myanmar a chanep aenei kibü Naga 
mütli kho aeibou sekbülakbü hoba 
haukiyangkibü mütli che ki. Naga 
tetlabü, Myanmarbüei nou sepbü 
mütli to “NAKA” ayingsi Assamese 
shuongei shong kaodak a kibü mütli 
to “NOKA” dogo laubü ka Naga nyen 
kuan kila thükkei dogo lauda.

BAKSHANG HOBA LOUSHANG
Naga mütli kho chanep nebphei Asia 
kaonyek  ae ka louan kilabü dogo 
lapenda. Nagabü kho South Asia, 
Philipines kabü Ifugaos hoba Igorots, 

Borneo kabü Dayak hoba Kayan hoba 
Sumatra kibü Battak mütli to chühla  
phatyubü hoba kibülebü songsido 
jettei yingbü ka, khi ae ka loukei dogo 
jongjingbü lamenda.  Nagabü haoen 
to chühla jettei, songsido, kümbüleibü 
ikkümiklei  hoba kibülebü songsido 
pendou jettei ong ki. Nagabüei 
yungnyu ka sungbü Thuok hoba 
Moo khübü jungeibü danko, pisibou 
jihsiphai a Nagabü kei yungnyu 
nyangko kikei dogo ngühli phanjinei 
lamanda.

Nagabü tou kibü kaodak hoto, 
South Asia kaonyek ae ka shong 
hoba  shumang tanjung kaoen 
lulu ka louan kikei. Ngühli phanbü 
shuongei  lamenbüa, Nagabü mütli 
phang pendou kaoen lulu ka louan 
kikei. Mütli pendouei lulu loushang 
kabü songsido jungeiko kikei. 
Kijung haujinei, kaodak thusilam 
to paplepbüa, haoeneibü kibülebü 
hangsilam jaksheiko haukei. Haoen 
nyangyuko kibü kaoen che ka tou 
kibü Nagaland State ho to aloujinei, 
ho kaodak a aokei akitei, khoei 
Nagabü ngühyem jishangan ki hoba 
kibülebü song khokei yonganje lulu 
aying.

NAGA PHANG KAOEN LULU A 
JANYINAN KIBÜ
Naga mütli louan phaia thonlaje 
chaang nebphei kaoen lulu to 
linan kaophai kiman kijung haukei. 
Jihsiphai cheneije haoeneibü kaodak 
British songdakei kimlepjinei, haoen 
to  wapyuko kikei. Kaoen pendou a 
aeibou kangkosekko wapyukei. Kho 
jihsiphai a  Britishbü sepai aeibou 
juongan kisije, haoenei thonlaje Naga 
kaodak pendou haoeneibü songdak 
phanga phokei. Jembü kaodak 
khümenla shanga hau kiko wapyubü 
hapan, Nagabü mütli kho lakjeibü 
phang dogo haoenei aukabü kukei.

Britishbüei kimlepbü kaophai 
phaisembo, songdakei maisho 
jemoulabü lele India governmentei 
Naga kaophai pendou janyin 
pangnyinan phokukei. Khoei thonlaje 
Nagabü at India kaophai a kia hoba atje 
Myanmar kaodak a kia. India kaophai 
a Nagabü shuong at Manipur, Assam, 
Nagaland hoba Arunachal Pradesh 
a kia. Naga mütli phang nyen Sümi, 
Angami, Ao, Lotha, Sangtam, Konyak, 
Chakhesang, Yimkhiung, Zeliang, 
Phom, Khiamniungan, Chang, Mao, 
Rengma, Pochury, Maram, Wancho, 
Tangkhul, Nocte, Heimi, Anal, Chiru, 
Makury, Para, Rongmei hoba Thangal,  
dogo juong kia.

Khoei Naga mütli pendou Nagaland 
State maanga ong akida lausikei 
leibülepbü State Assam, Manipur, 
Arunachal Pradesh hoba Myanmar 
kaophai akei kida dogo senei 
shangashatko ngean kilabü kho 
kongnyu.

YIKKÜMIKLEI  JUNGEIBÜ
Yikkümiklei kümenbü a Nagabü kho 
aeibou maikei. Phang wekoei lulueibü 
shensinge neisimei dakan leda. 
Nagabü lümsilang jihsiphai a aumei, 
khüngkhap, chisiyak,  meisiaueibü 
wi, saonyu hoba meishou hauh khübü 
kho kongnyula lean jungeida.

Nagabü pendouei pijihboujih ka 
thama inlou hoba aubu küman 
jungeida. Sangtam hoba Pochury 
phangei laojin küman jungeida. Ngou 
si tekeibü khon ayingsi lühei woubü 
aih küman jungeida.

Nagabü shuongla wetsiyang woula, 
dongsen kümla, sang bakhün kümla, 
thungsiphau hoba japsuok hoba hele 
kümla shanga jongsak maibü juong 
kia. Khübü kho bu ka jakenan kümda. 
Ngat ka on, kam, amnyu, pik yunglabü 
thung hoba lubü jungeibü peisilei 
pendou kümenda. 

KIHAANG
Nagabü shuong aeibou haujembo 
kümbüleibü mütli che ki hoba po 
sünga langle sek mouko kida. Kho 
tügü kiasikei haoen olinyuko ong 
kida. Chasünga hükomangko sek a 
khüpan, nangnak liko yoshaian ngühli 
phanyuko, chisichia atyuko hoba 
shauko yungko olinyuko setda.

HAKÜ HOBA SOCHÜM
Pisibou jihsiphai a hakü kho aeibou 
kongnyubou ditletshang che kiteikei. 
Sangkhong a, hakü kho songsido 

hoba yikkümiklei ditletshang kaoen 
che kikei. Chüm akanbü bousu 
shuong hoba phang atje yaksa 
yoan po takletbü süha longa hakü a 
yepbo kikei. Hakü a yepbü shuong 

sangkhong a onet künanbü müt 
yeilabü shanga songsido hoba 
thechüh maibü ditletko kikei. Pisong-
bousong, ngühli ngühthen, chisichia, 
dombülakbü, meikip aukipla, nyusibou 
hoba jaishou noushou to soumo kula 
hoba kaodak haang aleilutila shanga 
songmaidomai  lenyuko loukei.

SANGKHONG SONGDAK
Nagabü juongbouei shong suokbü 
a ong sang sangkei. Sangkhong to 
dangbou lotla athükko hoba aoeikei 
shian apla athükko kikei. Bakhün kho 
bu yaangbü shipan kangkhühtham 
kümbei. Bakhün a jinlabü bu kho 
yam ka shipan kangkhühtham 
kümbei. Bakhün a jinlabü bu kho püh 
pendouei  lengjung lungkei hoba kho 
phaia lüm liko shauko yungko kikei. 

Wapyusoyu jihsiphaiaje bakhün kho 
khinngailangkei hoba chalou nangnak 
pendou sang lombü shuongei lombo 
kikei. 

Sangkhong kho hanbü yaangbü dogo 
kida. Sang at chümdak saoto aeian 
hobaje atje saongao onko kida. Sang 
a kibü müt pendouei loloeibü sang 
maitila shanga kümtaleida. Sangkabü 
pendou sangkhong songdakeibü 
ngühkhüh phanga hoba püh thangjam 
a kikei. Shoushet lebü, latnyu shuong  
hoba pheilebü pendou chümpen hoba 
sangbüyambü pendouei thuiyuko 
chühkei. 

Sangkhong a kümsilei pendou 
sangkhong songdak danko thüpetko 
chühda. Songdak setshang a 
songbüdobü shuong, pisong 
bousong hoba hangsilam ngebü 
jaishou shuong yoan pienda. 
Chümshang sekphai soyubü, leilang 
leikong soyubü, phetphan hoba 
theyulanyubü lela shanga songdak 
setshang to ngüh kuan phaia haoenei 
kho shanga maisho phanyuan phaia 
thonbü janthetbü ngühjem kuda. 
Sangkhongeibü kümthenleithen, 
tetlabüei sangeibü deikhün thula, 
hesilam hoba, sekkou lam jimla, 
kaoyaü lam thula hoba hakü kümthen 

NGÜHTET
1. 	 Loushetbü	 : 	Kaoen che ka louan lubü kaoen chenei kibü
2.  	Akimbü	 : 	Müt aokei akibü kaoen
3.  	Solo	 : 	Müeibü songdak  phanga akibü
4.  	Songdak	 : Ngühkhüm ngühkhüh danko bukmüt shanga maibü kümlabü 
			   hau
5. 	 Kaophai	 : 	Leilang khüman kimlepbü ayingsi kanan phobü
6. 	 Songbüdobü	 : 	Hangsilam ngeko kümbüleibü müt
7.  	Laang jangbü	: 	Ama aphela shanga kean phobü
8. 	 Püpbü	 : 	Ngüh ayingsi soupüp luongtila jakanen hoba doan phobü
9.	 Bakhün	 : 	Dangbou alottila thangetbü koukhap
10. 	Maanglan	 : 	Maangpon a amaibü akiko kümbüleibü

THAILEI
A.	 Ngühtet haanbü ngebü habü ho jinan ngühlin kümashi:

1.	 Solo
2.	 Songdak
3.	 Kaophai
4.	 Bakhün
5.	 Maanglan 

tügübü pendou songdak setshang a 
maisho lauyuan janthet leda. 

NAGA NGÜHLI PHANBÜ
Sen Nagaeibü ngühli lamenbü kho, 
ngühei thenjung loubü hoba le a doan 
phokubü dogo janyinbü den pennyi 
kia. American songlendolenbou 
shuong  hoba British songdak louan 
phaia ong seneibü ngühlideili le a 
doan phokukei.

Aubakyukbak ngühli, sangsangyamle 
hoba pisibou thensilen ngühlideili 
hoba tetbütabü ngühli hoba ngühtet 
jungeiko loubü khübü pendou seneibü 
nyusibou hoba noushou jaishou 
shuongei ngühei ong lenjung louda. 
Pisibou chisichia, laang ayingsi bu 
kebü hoba khonei püpbü ayingsi 
dobü, shapsikün hoba insiaubu khübü 
jungeila ngühei ong lenjung loukei.

B.  	Phebü jongaiashi:
1. 	 “Naga” dogo tetlabü penyi sühko lapenbü kho ai ong ki lenashi.
2. 	 Nagabü mütli  chaang nebphei Asia aeka loukei dogo senei lai lapenda?
3. 	 Ngühli phanbü shuongei Nagabü mütli ho chaang-nebphei Asia ka louan 

Nagaland a kikei dogo lai phanenda?
4. 	 Naga mütli lan ong kida? Ailai küman State hoba kaonyek lulu a 

janyinpangnyinan kikei?
5. 	 Naga phang pendoueibü nyen lenashi.
6. 	 Nagabü sang pendou a sangkhong songdakeibü kümsilei kho ai ong ki?
7. 	 Nagabü  ngühli  kho aika ong thenan lenda ayingsi jungeida?
8. 	 Hakü ayingsi sochüm yepshang kho ai? Khoeibü kümsilei shanga thenan 

lenashi.

C. 	 Tükdebü ngüha seijinashi:
1. 	 Nagabü mütli kho __________ Asia kaophai ka louan kilabü.

a. 	 Chanep
b. 	 Chanep nebphei
c. 	 Chaang nebphei
d. 	 Chaang

2. 	 Nagabüei thuok hoba moo jungeibü tetlabü
a. 	 Haoenei kheibü to sanouda.
b. 	 Jih chenei haoen deikou nyangko kikei.
c. 	 Pisibou jihsiphai a kho namsek yingbü ka nam jeila jungeikei.
d. 	 Haoen keibü kikei.

3. 	 Nagabü haoen to wapyukei
a. 	 Americanbü
b. 	 Indianbü
c. 	 Britishbü
d. 	 Myanmarbü

4. 	 Nagabü mütli at India akiko lubü kaonyek a kida
a. 	 Bangladesh a
b. 	 Myanmar a
c. 	 China a
d. 	 Tibet a

D. 	 Kuan kibü ngühlin ho shanga ngühpem cheei jongaiashi:
1.  Mütshuong kaonyek che ka lubü che to hauan kibü to _________
2.  Shangashatbü pheyuan phaia thonbü janthetbü kubü to _________
3.  Tanbü mütten ka thenjung loubü ngüh kho to __________
4.   Müt nyi süngsilop chühla jettei kibü müt to __________
5.  Nagabü song a, bousu hoba yaksa yepshang chüm küman phobü kho to __

E.  	Kümthen:
Nagabüei jungeibü peisilei, nei, yükset, in, buei kümbü ayingsi ngatei kümbü 
khübü  tugübü ka nyi maangangbü che pienashi. Khoeibü soupüp küman nyi 
ngebü tuisho ngühei lenashi.

Kohima Wapyu

DITLETLABÜ NYEKCHÜH 
1.	 Lensan maisho ditenko weanlabü.
2.	 Lensan ka kongnyu ngühnyek shoung lamenlabü.
3.	 Jenanouna hoba lenbou shoung yoa ho lensan shanga pheyu lenyula thüklabü.
4.	 Lensan a dola lenbü a ashettiko doanlabü
5.	 Loloeibü ngühli ngühthen maisho ngelabü.
6.	 Kohima a ai shanga wapyukeije ngelabü.
7.	 Loloeibü ngühli ngühthen ditletla maangtak kilabü.
8.	 Lensan ka ngühlin haanbü küman doanlabü hoba ngühpem haanbü ngelabü.
9.	 Mind mapeibü tetlabü ditletlabü. 
10.	Mind map kümla ngelabü.
11.	Phanen lenbü (Narration) shanga ditletlabü

Kohima wapyu kho Kaodak Wapyu 
Nyiboubü (World War 11) jih a, British 
hoba Commonwealth Troops shuong 
Japanbü to wapyukei. Kaonyu 
kaodak songdak haukibü kaonyek 
shuong “Allied hoba Axis” dogo 
tan nyila janyinan, Kaodak Wapyu 
Nyiboubü kho haoen kanglang a 
wapyu luongkei. Allied tan sheienbü 
khonei Great Britain, France, Soviet 
Union, United States of America hoba 
China kikei. Axis tan sheienbü khonei 
Germany, Italy hoba Japan dogo kikei.

India hoba Burma (Myanmar) kaonyek 
pennyi kho British songdakei leibü 

Allied tan sheienbü a yokei. 1942 poa, 
Burma kho Japanbüei kiman sungbü 
danko kaodak wapyu yaangbü kho sen 
kaodak nyangko loukei. Burma kho 
India a kibü British songdakei chühko 
kikei. Japanbüei nyekchüh pennyi 
phoan Kohima to louan  wapyukei. 
Shaangboubüa, Kohima kho shong 
kaodak hoba kho lapheishang kaoen 
maibü yingbü ka, khünei setan haoen 
Assam to atan India to wapyulabü. 
Nyiboubüa, Kohima hoba Imphal lam 
kho khinkua longa, British shuongei 
Burma kho han kimngaila alottilabü 
hoba athakko Imphal a kibü British 
sepai shuong la shausiyung künkuan 

hoba aeila sepai hautibü kho loula 
athüklabü dogo dambü kikei. 

India kaodak shila shanga Japanbüei 
kok ngüh jungeiko kibü kho “U-Go” 
dogo kikei. Tükdebüje U-Go eibü 
kümthen kongnyubou kho Britishbü 
shuongei Burma kho haan nyibou 
kimlepla alottila shanga kiteikei, 
lausikei Lieutenant General Renya 
Mutaguchiei subüjabü ka, India 
kaodak yoan kimlepla shanga U-Go 
kümthen a yotikei.

1944 po Wanchiklit (March) 15 a, 
Japanbü 31st Division, Lieutenant 
General Kotoka Satoei leian Burma 
ka meimeijung loukei. Haoenei oshi 
lamang haühbü pendou tanthetjung 
youei loukei. Haoen kho tügü lamoua 
aeibou khonsaksikei, hau athetko 
sokosepbo paiko, Kündanglit (April) 3 
nyet Kohima lousühkei. Kündanglit  4 

nyet ka  Kohima wapyu kho khangkei. 
Haoenei British sepai shuong to 
mokkeimokko kipla khangkei. Colonel 
Hugh Richards phanga, Kohima 
Garrison kaoen a kibü sepai tan nyi, 
West Kent Regiment hoba Assam 
Regiment kho Japan sepai shuong 
to takyua longa aeibou shisho ong 
kiteikei. Haoen sepai 1500 kho 
Japanbü sepai 15000 to wapyukei. 
Japanbü 31st Division khünei, 58th 
Regiment, 124th Regiment, 138th 
Regiment hoba 31st Mountain Artillery 
Regiment shuong pendou sühyuan 
kikei. Athakko, Japanbü sepai shuong 
kho wapyusuyua aeibou maang 
kangbü hoba sekbülakbü shuong 
kikei. Jih tuisho kanglang a, haoenei 
Kohima kaijembo kibü kaoen pendou 
komlepbei hoba Kohima lombo kibü 
British sepai shuong kho haoen 
kishang Garrison shong hanbü kho to 
shian jinkei.

Mokkeimokko wapyu khangbü 
ka Britishbü shanga aeibou 

athükaminlabü wapyu yingan kiteikei. 
Kohima kho Outpost hanbü kaoen 
che dogo ong weko kisije, dangbou 
labouei shilabü dogo haoenei dambo 
akitei. Haoen sepai shisho ong kibü 
thükto wapyu a yoan achühbü sepai 
shuong kei yoan kikei. Müt shisije sepai 
shuong yoa kümbüleibü mütshuong 
1000 thüng yoan wapyulabü sühkei. 
Haoen yoa thungbüjuokbü hoba 
kailong leibou shuong yoan dangbou 
labou to shokyulabü sühkei.

British sepai shuongei kongnyu 
kaoen pennyi ong kimlepbei, Garrison 
Hill (tou kibü Raj Bhavan kaoen) hoba 
Tennis Court kaoen (Kohima War 
Cemetery). Haoenei kimbü kaoen 
pennyi kho ka namthung namlang 
yaangbüei Japanbü sepai shuong 
to kipngaikei. Japanbüei Garrison 
kaoen kho pendou aeka komlepan 
kisije, khünei kibü shuong shanga 

aeibou sekan hoba satenshang aikei 
akitei. Yunglabü dei kei souko ühüp 
hoba leilubü shuong kei yeptishang 
hoba hushang akiko khongtanga 
ong yeptian phokei. Lounyu akiko 
Japanbüei Deputy Commissionereibü 
kishang chüm thüklangkei. Haoeibü 
chüm thükae ka Tennis Court aeto 
loukei hoba ngühli a laueiko loubü, 
kaodak wapyusuyu a pendou to 
kaangko sekko hoba pendou to sii 
juongan phinko wapyubü kho, kho 
kaoen a wapyukei. Kho phaia tan 
pennyi ham theshuok haüyoan, 
namthung namlangei kipbü hoba 
bomb tekan jinkubü aolanga, yik si yik 
shatyuko wapyukei. Dangbou labou 
tan nyi ham kho aeibou nyangyuan 
kibü ka, cheei cheeibü hushang  
kaoen to yikei ong bomb tekan 
jinkula thükko wapyukei. Kho wapyu 
a, chanyu nepan nangnak aeibou 
nakthühbü jihsiphai a ong wapyukei 
hoba angeko dangboueibü  hushang 
pha seibü to khomjung atouan hoba  
ikei yoan haitiyuko kikei. Kho kaoen 
a aeibou kangko sekko wapyubü 
shanga ‘Battle of the Tennis Court’ 
dogo nyen kukei.

Tennis Court a wapyubü khünei 
aoeikei thük hapbü akiko luongyuko 
kijinei, Nyikelit (May) 13 a, Britisheibü 

Tank che Court kaoen to shayangleko 
atoukei hoba Japanbü hushang pha 
seibü kaoen pendou apbuko kipbo 
hoba leilutiko haukei. Khei kümbü ka 
Japanbü shuong loula amaiko kikei 
hoba kho jihsiphai a ong lubü kaoen 
kabü British sepai shuong juong 
lousühkei. British 2nd Division phanga 
kibü 161st Indian Brigade hoba 5th 
Brigade loukei hoba Japan sepai 
shuong to wapyukei. Kho jihsiphai 
a, Royal Air Force sepai shuongei 
shausiyung thonkuko hoba leilubü 
sepai shuong lubü kaoen to künan 
satko thuiyukei.

Kho wapyu danko Japanbü sepai 
shuong kei phei chenei aeibou 
khonsakyuko kikei. Haoenei 
shausiyung souko akitei. Haoenei 
shaula shanga masu pongsu 5000 
thüng koan loubü juongbou lamlom 
a haikümbei. Haoen laobou kaoen a 
sühlaje, kho kaoen a kibü sang kabü 
shuong ka shausiyung hishauko 
kikei lausikei sang kabü shuongeikei 
shausiyungei khonsakko kibü ka 

NGÜHTET
1.	 Kimbü	 : Kanan phobü
2.	 Komlepbü	 : Kailepbü, thangtetbü
3.	 Khongtang	 : Busidei akiko ngesaktham kibü kaoen
4.	 Theshuok	 : Thenyek hapyoko haüyubü
5.	 Khombü	 : Kao a youkük ikkükei thungko haubü

haoen la souko kulabü lele akitei. 
Haoeneibü pibou shatshang Burma 
kibü kho Britishbüei bomb jinkuan 
leilutikubü ka haoen la pibouei 
shausiyung thonla athükko apbei. 
Haoen shaulayungla akiko mühei 
haibü ka hoba namthung namlangkei 
souko akiko khümbü thükto Britishbü 
sepai shuong aei aei ong jinyuko 
louko kibü ka, haoen ngaila shanga 
janthetbü lekei. Kho wapyu 1944 poa 
Muonglit (June) 22 a thonkei.

Tan pennyi ham kabü langkei juong 
maukei lausikei Japanbü aeiko 
juongbou haikei. Britishbü sepai 4000 
thüng haikei hoba khoto phejan nyi to 
aeian Japanbü haikei. Japanbü ngühli 
a, wapyu athükbü yoa kho kei che ki 
dogo lauda. Haoeneibü sepai shuong 
Wapyu lapheishon a haibü ong aying 
lausikei haoen nopngaiko ngaijinei 
lamou a shaulayungla akiko mühei 
juong shembei, hübümangbüei hoba 
limsilangei haikei hoba jembü lolo 
kipmeilangan kei juong haikei dogo 
ngühli a kia.



14

6.	 Shayangleko	 : Khonsakko sühlangbü, oshaleko
7.	 Shemphümbei	: Pendou haikei, che ongkei ajou
8.	 Lapheishon	 : Wapyubü kaoen
9.	 Kipmeilangbü	 : Jembü lolo namthungei kipan haibü

THAILEI
A.	  Phebü jongaiashi:

1.	 Ai shanga Japanbü shuong Kohima to louan wapyukei?
2.	 Laobou posilit a Kohima wapyu khangkei?
3.	 Japanbüei shijinei Kohima a kibü British sepai shuong shanga athükaminbü 

kho ai kiteikei?
4.	 U-Go dogo lauko jungeibü tükdebü nyekchüh kho ai kikei?
5.	 Japanbü sepai 31st Division a leibou kho ao? Ailai kümbo haoenei Kohima 

shila khangkei?
6.	 Kohima Garrison kishang a laobou Regiment kikei? Khonei leibou ao kikei?
7.	 Ai shanga ‘Battle of the Tennis Court’ dogo nyen kukei?
8.	 Japanbüei Kohima apyulabü lele ai ong khonsak kikei?

B.	 Ngühlin pennyi kho jitiashi:

A B

1 Japan sepai ngaijinei a aeibou kangko sekko wapyukei.

2 British sepai alamleko kijinei b lamang tanko youei loukei.

3 Shausiyung hoba namthung 
namlang c Burma haan akimtila shanga.

4 Japan sepai shuong d lamou a müt juong haikei.

5 Kohima Tennis Court a e mokde ong kipla khangkei.

6 U-Go tetlabü f souko akitei.

Axis a yokei

Japan Sepai

Sekbülakbü  
sepai

Sepai 
shuong 

shian kikei

British kibü 
Garrison Shong 

Kohima

Leiyeibou Hugh 
Richards

C.	 Mind Map: 
	 Mind map tetlabü kho noksa tügü kümen kibü a lenen kibü to chühen phaia kho 

ka ditenbü, hapbüngebü to lauda. Khonei ngühtet ayingsi ngühnyek lenen kibü 
kho chemala phenyutibü/ yoshaitibü to lauda. Mind map danko kala damlabü 
maibü loutida hoba shangashattida.

Phanga doan kibü kongbü khonei tükdebü ngüh jinan shentiashi:
Ngela shanga at doan kia.

D.	 Phanen lenbü (Narration)
	 Phanen lenbü tetlabü kho haüthükbü thu che, tükdebü ayingsi maang a dambü 

thenen lenbü to lauda. Khoto ngühli lenbü dogokei lauda. Kho ngühei kei ayingsi 
doan kei lenla thükkei.

	 ‘Tennis Court’ a wapyujinei no British sepai kikei dogo damashi. Kho 
wapyu a no lai wapyukeije tuisho doashi.

E.	 Saan saan janan setashi hoba ho kümthen kümashi. No Japanbü sepia 
dogo damashi hoba Kohima wapyu a wapyuan longaikei. Kho wapyu lai 
kikei kho shanga thenen lenashi.

	 (Nashousi shuong kho saan che a müt 4 pang pien settila thükkei hoba haoen 
kho sepia dogo kümtian, wapyu to haubü ngühli thenen lentilabü hoba joubü 
shuongei titko setlabü. Kho tügü haoenei inn 2 si 3 leko lenlabü. Saan weko la 
kho tügü kümtilabü).

F.	 Lennyu lenbouei leian, ngühlingühthen kibü kaoen che to haula lamthen 
kümashi hoba khei haubü shanga thenen lenko doashi. 

G.	 Kohima Wapyu damanko hoba amaaphela shanga, Second World War jih 
a Nagabü shuongei thuiyubü shanga British governmentei Nagabü lewebü 
nashousi shuong la, Kohima Education Trust (KET)/ Kohima Education 
Society (KES) dogo khangkuan thuinam (scholarship) kuko louda. Kaneibü 
nyusibou/ jaishou noushou/ lennyu lenbou at to kho trust/ society shanga 
pheyuashi hoba kaibü note book a doashi. Kho kaibü class la wean lenashi. 
Saan che a müt 4 ayingsi 5 pang yoshaien kümashi.

4

Sou, Saonyu Hoba
Müt Jaisina Kibü Ngühli

(Angamieibü ngühli)

DITLETLABÜ NYEKCHÜH
1.	 Lensan shangashatko weanlabü.
2.	 Lensan ka kongnyu ngühshuong sunganen janyinan lenenlabü.
3.	 Jenanouna hoba lennyu lenbou yoa lensan ho shanga pheyolenyola  thüklabü.
4.	 Lensan a kuan kibü ngühshuong dojinei ashedtilabü.
5.	 Pisibou ngühli ngühthen maisho ngelabü.
6.	 Pisiboueibü ngühli hoba khoeibü tetsida ngela maangtak kilabü.
7.	 Loloei dambülebü tügü maisho lenenlabü.
8.	 Ngühlin dojinei ngüh maibü damenlabü hoba thaklen a kei amashiklabü.       

Shaangüt baushi nyu cheei shousi 
sem kikei. Jaishoubou kho Sou, 
nyiboubü kho Saonyu hoba napeibou 
kho Müt. Haoen sem kanglanga Sou 

hoba Müt aeibou sanouyuko kikei. 
Nashoudang ka Saonyueibü haang 
khoje aotokei ajiko phangje kikei.  
Aeibou baushi noushou la yeibü ka, 
nyu kho sekmou chümou la akouko 
chüm a ong setko yepbo ong kikei. 
Chüm a yingsikei phea loa haou akibü 
ka ai kümlaleila athükko kikei. Khoei 
shousi haoen semei  jeiyulangyuko 
nyu lombo setkei. Ladang Sou hoba 
Mütei lomlaje, nyu kho olinko ong 
kikei aieilausi haosiei nyu maisho 
thounouko, shiksinyak maibü hoba 
aubü okkoinko kikei. Lausikei ladang 
Saonyuei lomlaje, nangnak nyu kho 
aeibou haou akiko ong apbei. Saonyu 
phe shaubü meisiau yingbü ka, hao 
nyu aeibou aweasüngko jungeikei. 

Saonyuei nyueibü yousiyik seneiko 
hoba takeiko, “Anyu, no ladang hailaje 
ngei ho shaumang sühda” dogo ong 
lauko kikei. 
Nyetche chalou a, Saonyu yam to 
lamshaula hauen kijinei haoeneibü 
nyu haikei. Khünyet Mütei hao nyu 
lombo kikei. Hao nyu khünen apla 
shanga hao maang phenyembei. Haoei 
hao jai Saonyueibü haang maisho 
ngean kikei. Haoei hao nyu khongtang 
a khüna longa Saonyuei hapanlabü 
hoba phekanen hao nyu shaulabü. 
Hao kho tügü aeibou maanga shuko 
kijinei haojai  jaishoubou Sou chüm 
a lousühkei. Haosi la damlabü maibü 
che loukei. Haosiei haoeneibü nyu 
haibü mang kho hokkhün maang 
a khünlabü hoba kho thük a ong 
wan jükan thunglajuoklabü dogo 
janthetkei. Chasem lamto Saonyu 
chüm a lousühkei hoba haoeneibü 
nyu lan ki dogo phekei lausikei Mütei 
tükdebü ngüh alen. Saonyuei chüm 
kaijembo haibü mang kho lambei 
lausikei ühüp. Saonyu khauangko kho 
tügü chümmang  kaijembo lem jembo 
paijinei, hokkhün a lem jemoukei hoba 
haoei laukei, “Haka phesang lem tügü 
hida”. Lausikei, haoei kho phekanla 
athük aieilausi Mütei kho thük a wan 
mütan thungkojuokko kikei.
Haoeneibü nyu haisije, haoen 

banglabü sühkei. Lausikei, haoen 
jaisina yoka aoei nyuboueibü 
phet phanla, kho jihsiphaia aikei 
pisongbousong ngühkhüh akitei. 
Nyusiboueibü chümsibung kho 
Saonyu ayingsi Müt haosi yoka  cheei 
ong lelabü lele sühkei. Kho janthetkula 
shanga jaishoubou Souei ho tügü 
nanyi la lenkei. Haosi langyutilabü 
hoba langyubü thonshang kaoen a  
kenhou/nhoutshü (buphekshou hoba 
buyikdeiyik thepshaibü) saüen phobü 
khonei aoei shaang meitilaje hao 
chüm a kilabü hoba athükbou kho yam 
a kilabü dogo ngetikei. Jaishoubouei 
janthetbü a haosi hamei ngüh a lelabü 
lele sühkei. Langyubü a tokyulabü 
shanga Saonyu aeibou olinkei, aiei 
haoei ngeakei, hao na Müt kho hao 
tügü alangenda. Soueikei ngeakei 
Müt khoei Saonyu alaphetlabü hoba 
langyubü a athüklabü. Lausikei, 
haoei Müt la thüktila shanga kok che 
kümbei. Haoei napeibou Müt ngaan hai 
kokngüh lenkei, “No langko haujinei 
thonshang kaoen a saüen phobü 
kenhou khüto ong chühshi.  No mo 
asühjinei ngei laojinei khüto kiplabü. 
Nyi ladang kho topeiko haplaje, ‘Ngei 
shaang meitia, ngo shaangbou’ dogo 
kaang ngekko laushi, hoba ngei kasi 
kanglang a janthetkulabü”.  Saonyu si 
Müt langyula khangkei. Haosi langko 

haujinei lamlom a haosi phai ka Souei  
laojin kipan litikei. Kheijinei Saonyu 
thedang a kikei lausikei phai aeka, 
“Ngei shaang meitia, ngo shaangbou” 
dogo Mütei ngekko laukei. Saonyuei 
phai aeto chühngaiko hao na to 
laukei, “Nyi ngo lounyuei alaphetko 
kian, laikümen nyi shaang meitia dogo 
lauda?” Mütei jongaikei, “Chühashi, 
ajai, ngei meitibü ka kenhou kho 
topeida”. Khei lensikei  Saonyuei 
maialem lausikei Souei Mütei thüka 
dogo ngühthon kukei. Khünyet ka 
jaüan napeibou Müt chüm a kikei hoba 
Saonyu maangkouen shemen yam to 
aeto satkei. Saonyu mo asatjinei Mütei 
hao to laukei, “Ajai, nyi yam a mei 
lapjinei, sanoudamen küla lenshi”. 
Kho phaia haosi bangkei hoba Müt 
ponpen shanga chüm a kikei.
Khoei, ladang Saonyuei mei laplaje, 
kho kaoen a jet jetan ayingsi set ean 
phoda dogo tetda hoba Mütei Saonyu 
to Ajai dogo ngako louda. Tat sühko, 
Mütei subüjabü tügü Saonyuei mei 
lapsi khei kümbo louda. Tenyimiabü 
mütli shuongei tetko loubü ladang 
ong müt che bu phanga, laangnyu 
ayingsi laangpop maang a ayingsi 
apyubü küpshet kün a, yeithu yeinak 
ka satenla shanga haksoko setlaje, 
kheijinei haoei laangminshou ayingsi 
buphek ayingsi thamnet sungan, hao 

setshang to phinda/ tetda. Khei kümsi 
ong langmak langpon ka khümenda 
dogo tetda.
Hailabü ka satenshang ai akisije, Mütei 
haojai jaishoubou to hai welaukei, 
“Mütshuong kho ai yingsikei hailabü 
yingalonga, shaang jai kho haien 
phaia ong na haitishi”. Haoeibü 
subüjabü kho sungletkei. Saonyu kei 
hao yam to atjinei, adam damlabü 
pendou dambo haukei. Müt toje hao 
jai yingsije, hao na la jaieibü songlen 
che ongkei alenko bangmang asüh. 
Haoeibü athükamin a maang kouen 
sheman kisikei, Saonyu Müt jungto 
haan ngaien ngühsidei at lenla shanga 
janthetkei. Hao ngaijinei khan che 
haüyukei. Saonyuei khan to phekei, 
“No lato hauda?” Khanei hao sang 
aeto hauda dogo lenkei. Khei lausije, 
Saonyuei khan to haoeibü songlen 
Müt la lenkuasou dogo sukojako 
phekei. Khanei olinko hei dogo laukei. 
Kho phaia Saonyuei lenkei, “Nyi 
ngeibü na Müt haüyua  longa, po weko 
sek a ukhuong che pang kümshi dogo 
lenshi. Athakko, nyake ih (zudouzuvü) 
maisho athungbü teyung dogo 
lenkushi”. Khei lenen haosi bangkei. 
Lausikei, khan kho aeibou lilisesebü 
mei yingsije, haoei Müt la amlangbü 
ngüh khüpeien hai lenkei, “Kajai 
Saonyuei küla ngüh lentiakei, ‘baushi 

NGÜHTET
1.	 Aweasüngko	 -	 Shoeinakeiko jungeibü
2.	 Khongtang 	 -	 Khongnyu
3.	 Hokkhün 	 -	 Wan jükshang
4.	 Küpshet	 -	 Sek hangbü
5.	 Ukhuong	 -	 Deisek a youshou keshang

THAILEI
A.	 Phebü habü ho jongaiashi:

1.	 Shousi shuongei haoeneibü nyu thounoubü hangalama maian chühbü hoba 
achühbü kho nyi lai lenenda?

2.	 Saonyu yam to lamshaula hauen kijinei nyu la ai haüthükkei?
3.	 Haoeneibü nyu haian phaia Sou si Mütei ai kümbei?
4.	 Ailai kümbü ka Souei Müt la langyubü a thük haptikei?
5.	 Saonyuei Müt la lenla shanga khan la ai ngüh lenen hautikei?
6.	 Müteibü subüjabü ngüh Souei ai sungletkukei?

B.	 Ngühlin A kho Ngühli B to jitiashi:

hoba mütao jeiyulangyu haishi’. Kho 
lenen phaia, khan kho yam to langko 
satkei. Mütei kho ngüh asungletlabü 
dogo lenla ongkei jih ühüp hoba kho 
danko chingbü hoba nashou pendou 
che ka che dogo haiko maoko louda 
dogo tetda. 

Ngühlin A Ngühlin B
1.	 Baushi  nyu cheei shousi a.	 Saonyu si Müt langyukei
2.	 Souei napeibou Müt to sanoubü ka b.	 khüpeinyu lenkei
3.	 Nyusiboueibü chümsibung phet 

phanla shanga c.	 haksoshang to langminshou phinda

4.	 Khanei amlangbü ngüh d.	 sem kikei
5.	 Langmak langpon ka satenla 

shanga e.	 langyubü a thüktimang sühkei

Ho ngühli a kibü to phatko, ladang 
nashouei amlangbü ngühlang kulaje, 
kho to “khaneibü ngühlang” dogo 
nyeikuko tat sühko jungeida. 

C. 	Haoen sem wekoeibü thechüh nyi lai chühenda. Tuisho lenko doashi.
1.	 Sou

Tetlabü:
a)	 Onet lebü	 :	 Souei haonyu maisho thounoukei.
b)	 Ngühjembou	 :	 Nasi kanglang a janthet lekukei.

2.	 Saonyu
3.	 Müt

D.  Ngühlin habü ho Tükde si Aying lenashi:
1.	 Sou, Saonyu hoba Müt langyukei.
2.	 Maikei langyukei tügüje Saonyuei thüklabü.
3.	 Baushinyu kho yam a khünkei.
4.	 Sou hoba Mütei Saonyu honettikei aila lausi Müt la thüktian 

nyusiboueibü chüm a kitila shanga.
5.	 Saonyuei khan to haojai Sou la ngüh lenkula shanga sukeijakei.
6.	 Saonyu yam a kilabü lele sühkei.
7.	 Nyuei shou nyiboubü Saonyu to aeibou sanoukei.
8.	 Khanei Müt to ho ngüh lenkei, ‘baushi shaang haishi’.

E.	 Saan saan a setashi hoba lenyulauyuashi:
	 Saonyu hoba Sou kho kajaisi shuong dogo damashi. Khei kialonga kaibü 

langkei kho lai ong kila?

F.	 Müt hoba Saonyu ayinglonga Müt hoba Sou shanga ngühlideili 
lamenashi. Nyi ngebü tügü ngühchung jinan doashi.

5

Naga Kaodak to Mailem Loubü
DITLETLABÜ NYEKCHÜH 
1. 	 Lensan ho ditenko weanlabü.
2. 	 Phebü jongainlabü lele lensan a ai doan ki kho ngelabü.
3. 	 Ngüh haanbü ngelabü hoba ngühlin kümbo doanlabü.
4.	 Jenanouna hoba lennyu lenbou shuong yoa ho lensan shanga lenyu pheyula thüklabü.
5.	 Lensan a kuan kibü ngüh shuong hoba ngühlin dojinei ashedtilabü.
6.	 Ngühli ayingsi ngühli jembüei lenbü laubü tügü dola thüklabü
7.	 Rev. Dr. Clark haoei Naga mütshuong shanga khümbomeiko langkei kuan khangenbü shanga 

ngelabü.
8.	 Likobü jenanouna yoa dambü maibü lenyulabü hoba kho danko thangjam kümthen shanga 

ditletbü maibü haplabü.

1872 po Chasetlit (December) 22 a, 
sangeibü yungbü deikhün a dei a 
hamla shanga lamleko kikei. Ngeibü 
chüm kabü shon to angan chühsi, 
sangkabü hoba lubü sangbü yoan 
müt juong yoshaian, deikhün a ai 
kümdaje maangpangyuko chühko 
kikei. Sangkhong a song lenjinei müt 
juongei shiletko kikei lausikei tatje 
aiche den che haanbü hapla kümda 
dogo haoenei dambei. Khristian 
mailem lembüsabü dei a ai kümlaje 
dogo haoenei haiyeiko chühko kikei.

Chümdang at a welauyobü ditko kikei. 
Lansanbü, ngühmai hoba maangpon 

soushou khümboei welauyoko 
kikei. Ngei tat dei a hambulabü kibü 

Nagabü yoa mailem kümsilei khangbü shanga Dr. Clark-ei lenbü ngühli.

chümdang shuong a welauyoda dogo 
ngei shuokkei. Ngo Molungkimong 
sang to louan chalou lei kanglanga 
Mühghaüei kümsilei yaang kümbei 
hoba müt 15 maangpon sepeikei 
hoba haoen tat dei a hamlabü. Haoen 
müt 15 maangpon sepeian Mühghaü 
sungletbü hapan ngo aeibou 
maangpon yaangentikei hoba ho 
küshanga thungeijangeibü yaangbü 
che dogo ngei sungletkei. 

Haoen ponpen maang kaangko kibü 
tügütham, tatkei haoen maangpon 
kaangko mailem haanbü sungletla 
maang yanganen haiyeiko loakei. 
Haoenei mailem haanbü sungletbü 
danko haoeneibü pisibou jih 
ka jungeijung loubü mailem, 
kihaanglehaang, thechüh tügübü 
pendou apyula shanga maangangko  
kia.

Ngo Sibsagar Mission Centre a kijinei, 
lubü küksithang müt atla athükbü 
shong kaodak hoba oshi lamang 
hanei Mühghaüeibü seikümseilei 
ho tügü haüthüklep dogo ngei 
dambo akitei. Khu si khu lamyubü 
hoba thetyubü ngühlideili ong titko 
kikei. Lausikei Bunyubouei ngo ho 
sühko khümenko loua hoba honei 
Haoeibü kümsilei kümtila hautikei 

dogo ngei ngea. Ngo hatkomokko 
kibü kho Haoei mautikukei. Molung 
sangkabü mütshuongei, ngo haoen 
sang to aeibou loutimang sühbü ka, 
haoenei ngo püetla shanga lakjaibü 
müt 60 hautian, ngo Sibsagar ka 
leijung haubü kho küshanga aeibou 
maangpanglabü kümsilei.

Lit che thedang to Saophenlit  
(November) a, mailem haanbü 
sungletbü mütshuongei welaushang 
chümshou che dangen kibü to ngei 
seman chühkei. Naga kaodak a kho 
pendou to shaangboubü Khristian 
Baptist Lembü chüm yinglabü. Ngei 
damjung ngaijinei, küyak Mary küsi 
Boston ka meimeijung loubü kho India 
kaodak a ngühlangmaibü phinthonla 
dogo nyekchüh kian loukei. Ladangkei 
titan achühbü kaoen hoba mütshuong 
yoa ngo khangenlabü dogo ngei 
dambo akitei. Ngei shaangla Nagabü 
at haüyubü damenda. Haoen shong 
kaodak ka Assam to namyak namseila 
shanga loujinei küneibü Mission 
School khong to angeko louko kikei. 
Classroom a le lenko kibü to haoen 
aeibou maangpangyuko koulom ka 
seman chühko kikei. Leweshang 
khangla hoba wesido ditletla shanga 
haoen to shaanglathama maangtak 
yaangbü kikei. Shong kaodak kabü 

NGÜHTET
1.	 Shon	 : Ngateibü kethung thungan shaishang shebü
2.	 Shiletbü	 : Ohoutila/ akümtila thangtetbü, lothetbü
3.	 Kaangko	 : Hatbü akiko
4.	 Hatbümokbü	 : Maangpon ayaangenbü / nyangko haula athükbü
5.	 Ngühyem	 : Phang loloeibü ngüh
6.	 Asakku 	 : Haula, kümla aukabü akubü
7.	 Haatiyaangtibü	: Juong yeitibü

mütshuong to ngei aeibou sanouko 
apbei. Lounyu akiko ngei haoen 
yokabü müt che, Supongmeren 
dogo nyenbü to ngeyukei. Kü yoa 
liko khangenbou, Assam kabü 
songlendolenbou Godhula, ao Nagabü 
shuong yoa shaangla khangenko 
kikei hoba Rev. Bronson, haosiei hao 
kü jungto leibakei.

Küsi maisho ngeyuan apbei hoba 
thangjambo kümboleiko haula 
shanga sangkuphelam kikei. Godhula 
küsiei Supongmeren la English hoba 
Assamese ngühyem ngetibü yoa haola 
khristian mailem shangakei lenkei. 
Supongmereneikei küsila haoeibü 
mütli, kihaang hoba ngühyem shanga 
lenkei. Supongmerenei Godhula 
haoeibü sang to ngühlangmaibü 
songlenla shanga leian haukei hoba 
hao danko ong ngo tat hanei olinko 
sungletkei. Godhulaei küjeila hanei 
kümthen kümkhangkei aieilausi 

British governmentei ngo Naga 
shong kaodak to haula asakku. Haoei 
soushou leibabü kümthen thüksimin 
hapbo kümbü ka, kü jungto haoen 
maangpon sepeibü müt 9 Sibsagar a 
dei a hamla shanga leibakei.

Khei kümbo louan thonla ngo tat 
hanei Molungkimong a kia hoba dei a 
hambü mailembü müt 15 yoa ngeibü 
khangenbü kümsilei ho Nagabü 
shuong yoa kümboleiko haulabü. Ho  
kümthen shanga ngo ngaankei.

Ngo ngeibü Mission Centre Sibsagar 
to tongde ngaian, ngo Nagabü 
shuong yoa kikoleko, kümboleiko 
loubü ngühlang khangenbou shuong 
pendou la aeibou lenmang sühda. 
Ngei küyak Mary yoan leian louan küsi 
hamei habü mütshuong la Mühghaü 
ngüh lenlabü. Ngei ho kaoen kho 
Mühghaü sangle haatiyaangtilabü 
shanga sekphai huonglabü.

THAILEI
A.	 Ngühtet haanbü ngebü habü ho jinan ngühlin kümashi:

1.	 Shon
2.	 Hatbümokbü
3.	 Ngühyem
4.	 Assakku
5.	 Haatiyaangtibü

B.	 Phebü jongaiashi:
1.	 “Naga shong kaodak a Mailem khangbü” ngühli kho aoei lenkei?
2.	 Ho ngühli ladang lenkei?
3.	 Dr. Clarkei Nagabü shuong yoa ai kümsilei kümbei?
4.	 Molungkimong sang a mailem kümsilei lai khangkei?
5.	 Khangnyet dei a müt lading hambukei?
6.	 Naga kibülebü thu Dr. Clarkei lai phanen lenkei?
7.	 Dr. Clarkei, Nagabü mailembü shuong maangpon kaangbü shanga ai laukei?
8.	 Dr. Clark Molungkimong to lai leian haukei?
9.	 Khristain Baptist lembü chüm aosang a shaang dangkei?
10.	Dr. Clark hoba haoyakei Mühghaü kümsilei lan khangla daman loukei? Haoei 

khangenla shanga Mühghaüei laobou kaoen shean lenkei?

C.	 Tükdebü a seian lenashi:
1. 	 Dr. Clark hoba haoyak ______ ka loukei.

a. 	 England
b. 	 Boston
c. 	 Europe

2.	 Shaangboubü dei a hambubü kho
a. 	 Molungkimong
b. 	 Mokokchung
c. 	 Impur

3.	 Dr. Clarkei shaangboubü songle kümsilei khangbü kaoen kho
a. 	 Molungkimong
b. 	 Impur
c. 	 Sibsagar

4.	 Supongmerenei haoen sang ka lakjaibü 60 hautibü kho
a. 	 Dr. Clark hoba lubü mailembü haitila hautikei.
b. 	 Dr. Clark la dei a hamtila hautikei.
c. 	 Dr. Clark leila hautikei.

5.	 Molungkimong to Dr. Clark ohaujinei Godhula hautikei aieilausi
a. 	 Dr. Clark Nagaland to haula British governmentei asakku.
b. 	 Dr. Clark Nagabü khu thetbü to hatkei.
c. 	 Godhulaei Ao ngühyem ngean kikei.

D. 	 Lensan a laobou ngühlin a phanga kuan kibü ngühlin to phatyobü shanga 
lenda:
1.  	Mütshuongei ladangkei ühüpbü ngemang sühkei.
	 ____________________________________________________________

2.  	Nagabüei hangbü mailem song apyola ühütko sungletkei.
	 ____________________________________________________________

3. 	 Nagaland kaodak kho mümütli shanga hatlamoklabü kaoen kikei.
	 ____________________________________________________________

4. 	 Angebü kaoen hoba mütshuong yoa khangenlabü dogo Clarkei adam.
	 ____________________________________________________________

5. 	 Sibsagar mission centre eibü classroom to Nagabü shuongei seman chühkei.
	 ____________________________________________________________

6. 	 Godhula, Clark hoba Supongmeren haoen sem cheei chela lenkei.
	 ____________________________________________________________

7. 	 Clarkei khangenla shanga Godhulaei shaang lam jimbukei.
	 ____________________________________________________________

E. 	 Müt nyipang setashi hoba 1872 po a Dr. Clarkei, Nagaland a kümsilei 
khangla shanga kipjim hapbü 5 doashi.

F.	 Kaibü langkei a kümsilei kümjinei athükamin kühshuokbü hoba khüka nyi 
ditletbü hapbü shanga lenko ngühlin shisho doashi.

6

Seneibü Thungsijuok

DITLETLABÜ NYEKCHÜH
1.	 Lensan ho ditenko weanlabü.
2.	 Lensan ka ngüh haanbü ngelabü.
3.	 Jenanouna hoba lennyu lenbou yoa ho lensan shanga lenyulauyula thüklabü.
4.	 Hapsinge ditletbü cheei cheto lenyolabü.
5.	 Lensaneibü thailei kümenlabü shanga lensan wean chühko lamenlabü.
6.	 Ho lensan shanga phebü jongaila thüklabü.
7.	 Nagaeibü shiksinyak lai thungda juokda kheibü haang ngelabü.
8.	 Nagabü shuongei shiksile ai ong ki hoba jungeida khübü ngelabü.
9.	 Senei ashaubü ayingsi ajungeibü shausiyung shanga ditletlabü.

Naga mütli juong janyinan kibü tügü, 
shausiyungkei kho tügü phangphanga 
kia. Mütli phang wekoei lolola papbü 
ayingsi maikubü tügü thunganjuokan 
shauda. Khoei Nagaland kabü district 
pendou nakkhümbo paialonga, 
shiksinyak thungbüjuokbü hoba 
jungeibü haang den dena haplabü.

Posilit tanjung haubü yoa, Naga 
mütli phangshuongkei cheei cheto 
ngeyuko hoba shakyujepyuko loukei. 
Kho danko mümütli shuongeibü 
shausiyung hoba thungsijuok 
shangakei ngekei. Nagabü pendouei 
shaubü hoba jungeibü shausiyung 
shanenbü at kia hoba khübü kho 

nyishik a ukphe thungbü, ukphe to 
müpong jinan thungbü, aunakphe to 
si shian jinan thungbü, ngau phatbü, 
khaisu kümbü, nyak to aunak phe 

shaknyinan jinan thungbü tügübü 
thungsijuok kho Naga phang pendouei 
shaudayungda. Nagaei shiksile 
juongbou shikdei yoan, hongjepei 
latian hoba jemoutila lasüng, nyishik, 
si, ngong, shongen, apokshik tügübü 
jinan thungda. Nagabü shuongei shik 
a totchi jinbü ayingsi shik ngoubü 
yonganje ajungeida.

Shausiyung phangphanga hoba den 
dena longtila hoba kümenleian phola  
Nagabü aeibou minkei ngekei hoba 
kho pisibou jih ka jungeijung loubü 
jongsak maibü ki. Shiksinyak a dei 
jinan dühtiko thungbü kho aeibou 
sosotham tügü yingkuda lausikei 
khünei ponlem hibü kheiyoan thunga 
longa shik meimaian longda. Phesijem 
ayingsi shiksile anyaütila hoba 
anepnangko phobü haang kho shat 
a phe linbü, phesang a jem khonyoan 
chanyu a lambü hoba monshu thungan 

shoan phoan müpong la yeitibü hoba 
ngatyaak sungan nyishik la yeitibü 
khübü kho ki. Ukphe, masuphe, 
tekphe tügübü kho senei wan thüka 
lintida. Ateije ngau yoan linda. Phelin 
kho Nagabü pendouei aeibou maian 
thungan shauda. Phelin thungbü 
khokei haang lulu a thungshauda 
hoba ateije wan a phüman phaia itak 
a khonyoan shauda. Lausikei, phe 
linan shaubü kho touje mütshuongei 
yonganje ashauyuda aieilausi khei 
shaubü ka shatsinyat amaibü paoda 
dogo lapenbü kia.

Phesanga ayingsi ngau a jem jinan 
chanyu a lambü song khokei  jungeida 
lausikei wan a lintibü tügü thamje 
aying. Khoei müt juongei ajungeida. 
Nagabü shuongei shik a müpong 
kho aeibou jungeida. Müpong kümla 
shanga monshu kho maisho thungda 
hoba kho phaia lemen a shoan shat 
a lamen phoda. Khoeibü lem aeibou 
kangkei hoba atlaje amaikuda. 
Lausikei, mütshuong juongnyuei kho 
shik a ayingsi itak a jinan shauda.

Nyishik khokei shik kongnyubou che 
dogo jungeida. Nyishik yeitila shanga 
ngatyaak sungan, khop maisho 
aplabü hobaje kho netshoula apbo 
yemen hoba shian phaia nyushang a 

dei sangtiko shangen phoda. Nyishik, 
nyishik dei hoba nyishik linbü tügübü 
kho phe hoba ngau shik to jinan 
thungda. Athakko, shiksile to nyishik 
jinan shik phangphanga meimaitiko 
thungenda. Tong hoba tongyikkei 
senei kongnyu shik shanga jungeida. 
Senei apokshik dogo laueiko kibü kho 
tongyik ka kümda. Phelin hoba ngau 
linbü a apokshik kho jinan thungsi 
shik meimaida. Ao mütliei ho shik kho 
kongnyubou la lean jungeida hoba 
Naga phang pendouei thamje ho shik 
yonganje ajungeida.

Yongkoshik khokei chanyu a maisho 
lamen apan, shian phoda. Khei  
kümen phobü kho lounyu aleiluda 

hoba itak kümen shauda. Athakko, 
shongen, audei, si, lasüng, ngong 
hoba hongjeb khübü tügübü ka shik 
lemseko shaulayunglabü juongnyu 
thungenda. Seneibü nyak shanga 
ang kho ong pendou to kongnyubou 
la lean jungeida. Ateiji hangi, nyi 
hoba jei kei nyak shanga jungeida. 

Nyi kho khangbü ang to khaiyoan 
thungen shauda hoba shian wentek 
lakei kümen shauda. Hangi kho wan 
a kangan ayingsi thungankei shauda. 
Phang atei hangi kho lintian phaia 
shian nyak shanga shauda. Athakko, 
phang atei khangbü ang kho shian 
wen la yeitian wentek kümen shuada 
hoba atei kho thungen ayingsi ngouan 
shauda.

Nagaeibü shausiyung kho 
phangphanga kia hoba aeibou 
lemseko shaulayunglabü shiksile 
thungshauda. Hin, suk, yuk, 
khapthung, naoshou hoba busha a 
atbü ekyang tügübü pendou shauda. 
Khübü shausiyung kho Nagabü 
pendouei thamje ashauda lausikei 
at shangaje khübü kho haabüteibü 
kibü shausiyung ki. Nagaeibü 
shausiyung yoa pendou to namted 
sekbou kho nao hoba khoje kibükeibü 
shuongeibü shausiyung dogo weeida. 
Phe kho sen shanga kongnyubou 
shik dogo jungeida lausikei yam 
lamang ka hapbü bunyem deinyem 
hoba bulideili juong senei shauda. 
Nagaeibü shausiyung kho haanbü 
luongtang leda hoba senei che 
ongkei shauan achühbü shiksile lubü 
Nagabü shuongei shauko haplabü. 

NGÜHTET
1.	 Papbü	 : Maangsühbü, jibü
2.	 Shakyujepyuko	: Janyuko, shomyuko
3.	 Shanenbü	 : Lubü tokei maibou
4.	 Jemoutila	 : Shausiyung teitila, maitila
5.	 Ponlem	 : Lem aeibou maian hibü
6.	 Meimaian	 : Shausiyung shausiyungsi lemseko kibü, jemoubü
7.	 Phüman	 : Tap maang a juokbü
8.	 Linan	 : Shat a ayingsi chanyu a lamen phobü
9.	 Lemseko	 : Maanghaiko, maanga maiko
10.	Busha	 : Busidei makbü, nyaübü

THAILEI
A.	 Phebü  jongaiashi:

1.	 Nagabü pendouei shaubü shausiyung shanenbü at lenashi.
2.	 Shiksile thungbü jemoutila shanga Nagabüei  thungsijuok lai thungda?
3.	 Phesijem hoba shiksile anepnangko phobü hangsilam at lenashi.
4.	 Müpong kho ai ka hoba lai kümda?
5.	 Nyishik kho ai ka hoba lai kümda?
6.	 Ai shiksile ayingsi ponlem hibü kelangaonglang thungsijuok to jinsi lemseko 

shauanyunganda?
7.	 Haabüteibü kibü shausiyung dogo weeiko Nagabüei ai shausiyung ong 

shauda?
8.	 Nagabü müt hoba haoeibü shausiyung a ai phenyubü  ki kho shanga nyi 

ditenbü tügü tuisho doashi.

Khei yingasikei, Nagabü müt hoba 
haoeibü shausiyung shanga laujinei, 
pisibou jih ka shaukoyungko loubü 
shausiyung kho ong hao shanga 

pendou to lemsebou hoba hao lato 
ong hauasikei hoba lanei ong kiasikei, 
jembü shausiyung ong wangko 
dambo kida.

B.	 Tangbü jongaibü a seiashi:
1.	 Nagaeibü thungsijuok  juongbou kho 

a.	 Shat a linan phobü shausiyung.
b.	 Lasüng hoba si ngouan shaubü.
c.	 Hongjepei latian shaubü shausiyung.

2.	 Nagabü pendouei phe kho 
a.	 Wan a linan shaubü maikuda. 
b.	 Shakbü/ khambü kaoen a phoan shaubü maikuda.
c.	 Itak kümen shaubü maikuda.

3.	 Tongyik ka kümenbü shausiyung kho 
a.	 Nyishik 
b.	 Apokshik
c.	 Müpong

4.	 Shausiyung yoka pendou to namsek kho 
a.	 Ekyang
b.	 Khangbü ang 
c.	 Nao

5.	 Naga phang cheei cheto ngeyubü danko 
a.	 Shausiyung hoba thungsijuok shanga ngekei.
b.	 Shiksinyak haman thunglajuokla ngekei.
c.	 Phesang linlabü hangsilam ngekei.

C.	 Kuan kibü ngühlin weko a ngühpem che lubü to ajibü/ apapbü yoakei. Ajibü 
ngühpem kho pienashi hoba aila aji lenashi:
1.	 Linbü, lambü, thungbü, nakbü, ngoubü 
2.	 Shausiyung, keisiyang, jaksiam, shiksile, thungsijuok
3.	 Phesang, yongkoshik, müpong, nyishik, apokshik
4.	 Aunakphe, shongen, masuphe, ukphe, phesijem

D.	 Kuan kibü shausiyung kho kaibü nyühyem to sepeiashi:
1.	 Bamboo shoot	 :
2.	 Fermented soya bean	 :
3.	 Mustard leaves	 :

E.	 San san a setashi  hoba lenyulauyuashi:
Nagabüei shiksile thungbüjuokbü a ai ong jinan hoba lai ong thungda, kho 
shanga nyi ngebü tügü thenan lenashi.

F.	 Class  a shiksinyak shomyula lamthen che kümashi. Kho chalou a mütpem 
wekoei  shik sungbalabü hoba likobü jenanouna shuong yoa shomyulabü.

7

Maikubü Jaishou Noushou

DITLETLABÜ NYEKCHÜH 
1.	 Chipüp ho ashedtiko weanlabü.
2.	 Ho chipüpeibü ngühchung shangashatko ditletlabü.
3.	 Ho chipüp shanga jenanouna hoba lennyu lenbou shuong to phanen lenla thüklabü.
4.	 Ho chipüp ka ngüh hoba ngühtet haanbü ngelabü.
5.	 Ho chipüp ka phebü jongaila thüklabü.
6.	 Nashousi shuongei chingbü jaishou noushou shuongla soumo souhat kula hoba sanou 

maangmai lenla ditletlabü.

Jaishou noushou akibü shuongsiphang soumo aki,
Jaishou noushou akibü sangsiyam songeidoei shaleda;
Jaishou noushou ayobü kümsileia hau yaangbü che aki,
Jaishou noushou ayobü mütten kho ühaübü mütten !

Nyi tat ho jungeiashi; ka shanga “kho” koletbou aying,
Chingko hauashi hoba nokei kho youlam to ong hauda;
Damenashi ! chalou haanbü pendou,
Kho haangto leibü lamnyu ong.

Anjinsem phaia “soumo lai suokbou”
Langkei thepetla minbü shuong shanga;
Angthetashi, chalou shuong pendou,
Kho ka shanga langkei pailetbü.

Jaishou noushou chalou huiletshi;
Ngiet nokei khünei weeilabü,
Jaishou noushou chalou damenashi;
Ngiet nyikei kho onsühlabü.

  

- C. Wongtochingmak

NGÜHTET
1.	 Jaishou noushou	: Chingbü ayingsi baushi shuong
2.	 Sangsiyam	 : Sangkhong
3.	 Shaleda	 : Akialeko kibü
4.	 Mütten	 : Po saongao onsi mütten che dogo weda, tetlabüei 19th boubü 
			   mütten/ 20th boubü mütten dogo
5.	 Koletbou	 : Ajungaibü, wailetbü
6.	 Suokbou	 : Thükkabou, hoten
7.	 Angthetashi	 : Khümenashi, püetashi
8.	 Pailetbü	 : Gu hapbü
9.	 Huiletshi	 : Ngekletshi, lamthen kümshi
10.	Onsühlabü	 : Onlanglabü, sühlanglabü

THAILEI
A.	 Phebü jongaiashi:

1.	 Maikubü Jaishou Noushou chipüp hoeibü kongnyubou ngühchung ai yingkei?
2.	 Baushi akibü sangkhong ayingsi shuongsiphang lai kida?
3.	 ‘Nokei kho youlam to ong hauda’ laubü tetlabü ai?
4.	 ‘Anjinsem phaia soumo lai suokbou’ laubü tetlabü ai?
5.	 Jaishou Noushou Chalou (Older Peoples’ Day) kho laobou chalou a huiletda? 

Kho chalou aila huiletda?
6.	 Maikubü Jaishou Noushou chipüp ka nyi ai ong ditletkei doashi.

B. 	Phanga English ngüh at lenen kia. Khübü ngühshuong kho chipüp wean 
chühko kaibü ngühyem to paplepbü tügü sepeiashi:
1.		 Honour
2.		 Older people
3.		 Generation
4.	 Highest
5.	 Path 
6.	 Unlucky
7.	 Gain
8.		 Celebrate
9.		 Save
10. 	Tomorrow

C. 	Tükdebü jongaibü jinan ngühlin tangtiashi:
1. 	 Jaishou noushou ayobü kümthenleithen a 

a. 	 thüksimin yaang kida
b. 	 thüksimin akida.
c. 	 hau yaangbü kida.  

2. 	 Po ___________ phaia soumo souhat aei kida.
a. 	 anjinsem
b. 	 anjinlei
c. 	 saongao

3. 	 Langkei a pailetbü kila shanga ______________
a. 	 posilit wean chühashi.
b. 	 haülabü wean chühashi.
c. 	 jihsiphai angthetashi.

4. 	 Baushi akibü sangkhong kho _____________
a. 	 sangshou hanbü.
b. 	 ühaübü sangkhong.
c. 	 langle akibü sangkhong.

5. 	 Shuongsiphang a ________ jaishou noushou akilonga soumo, songsido, 
hau tügübü akida.
a. 	 libünyenbü
b. 	 po juongbü
c. 	 salang juongbü

D.	 Hakdebü ngühlau
	 Hakdebü ngühlau (extempore speech) tetlabü kho mangte ong laubü ngühlau. 

Ho ngühlau kho lamlebü akiko ngühnyek che kuan lautibü to lauda. Khei laubü 
khoei kuan kibü ngühnyek a kaibü hapsinge takteita hoba takletkubü jih a nyi lai 
ong kaibü dambülebü lenda kho chühda.
Hakdebü ngühlau a phaisemlabü hangsilam at:
(i)	 Ngühnyek a younak lamen laushi. Ngühnyek to alouko laua longa kaibü mark 

apbulabü.
(ii)	 Ngühlaubou weko la ngüh laula shanga inn 2 ka 5 thüng takletkuda.
(iii)	Takletkubü jih aeien lea longa, mark apbula thükkei.
(iv)	Ai ngühyem a lauda, khüka asatko shangashatko laujan. Ngüh lauko lubü 

ngühyem (tet: English/ Nagamese) to haua longa mark apbulabü.
(v)	 Chühbou shuongei ai janthetkulaje kho ngühthon.

Hakdebü ngühlaueibü tetlabü che lenda:

“Ngo chipen yingkei tügüje”
	 “Lanei chipen pungda, maanglem kei pungda”. Ngo chipen tügüje, ngo chanyu 

chipen yingmang sühda hoba hanghangko chanyu phai semlabü. Ngeibü phai 
nakthüh ae yeilabü. Ngeibü khu chipen langei shenen kiasikei, ngo ponpen son 
kiko tangsheitham hoba loubünyu lolabü. 

	 Kümthen: Habü ngühnyek jungeiko hakdebü ngühlau huiletashi. (Lennyu 
lenbouei ho to aeien ngühnyek sungenla thükkei).

(i)	 Yam lamang khümenangetan phobü.
(ii)	 Chasilang jeiyujaksheiko haubü.
(iii)	Seneibü busidei khümenashi.
(iv)	Nagaland a kibü chipenshong.

8

Chobaeibü Busen

DITLETLABÜ NYEKCHÜH 
1.	 Ngühli ho ditenko weanlabü hoba maisho thenan lenenlabü.
2.	 Haanbü ngüh hoba ngühtet ngelabü.
3.	 Ngühli ho lenjung haujinei thonla ai haüthüklaje lenenla thüklabü.
4.	 Jenanouna hoba lennyu lenbou la ngühli ho thenan lenla thüklabü.
5.	 Jembü mütlieibü pisibou ngühlideili ngela maangtak loulabü.
6.	 Ho ngühli shanga phesi, ngühei hoba doankei, jongaila thüklabü.
7.	 Nashousi shuongei ngüh tangbü jinko haoenei dambü tügü ashedtiko doanlabü.

Sangtameibü ngühli a lenbü, pisibou 
jiha meisu hoba selong thangbou 
maibü kikei. Haosi ponpen liko ong 
jamen paiko kikei. Nyetche, haosi 
paiko kijinei sangkabü müt che sek 
ka thongou shen che semetnyu 
künan lungko hapbei. Selongei hao 
thangbou to phekei, “Nyi ngei hapbü 
kho haptalou?” “Aika, thongou 
sembü kho aoei ühüpbo kila. Hai, 
setiei hali aije kok kümlabü sühda” 
dogo meisuei laukei.

Selongei kok che damankei hoba 
ai kümlaje meisu la lenkei. Haosi 
hamlong phanga huan müt kho 
lousühbü haiyeiko setkei. Müt kho 
haosi huan kibü hamlong sühlangbüsi, 
haosi hamei liko kaang phangkei. Müt 

kho sensentham lühko mokkei hoba 
thongou shen kho tekan apan phaito 
achühngaiko laangjung satkei.

Müt kho satbüyam, meisuei thongou 
shen kho shaüde ong haoeibü phak a 
thongan bulong che to saüjung angkei. 
Buphek a setan haoei thongou sembü 
kho che ka che dogo angan shauko 
setkei. Selong khoje bu to pükjung 
angla athükbü ka hao thangbou to, 
“Hai, küthangbou, külakei thongou 
khüka at okkeima” dogo phekei. 
Lausikei aeilamaeiphopbü meisuei 
hao thangbouei susijasikei atitkuko 
thongou kho haoei ong shaukei hoba 
khop kho ong kao to tekan yantikuko 
shauko setkei.

Selongei haoeibü maangpon a ong 
‘meisu, kalakei temoa’ dogo lauan 
kho kaoen ka khauangko satkei. Hao 
kho tügü yama maangto shatko paiko 
haujinei, buphek chenei naoeibü hab 
che hapbei. Haoei khüto chühko loan 
kijinei, meisuei thongou shaukhümen 
hao shijung lousühkei. Meisuei 
phekei, “Nyi aito chühda?” Selongei 
naohab khoto yikjishouei shean 
lenko, mai tügütham hai jongaikei, 
“Kho Chobaeibü busen. Kho maisho 
lomshi dogo haoei küla nongkuakei. 
Busen kho kangsi, ngei ladangkei 
titan achühbü lang maangamailabü 
che longda”. Kho ngüh titan, 
meisuei busen khoeibü lang aeibou 
titmang sühkei. Khoei haoei haoeibü 
thangbou to aeibou sukojako phekei, 
“Sanoudaman, ngei busen kho che 
ongkei kangan chühko! 
Sanoudaman che 
ongkei.... ngeikei lang kho 
aeibou titmang sühdabü 
küla kangtikeima !”

Busen kho aoeije ongkei 
kangko tita longa Choba 
aeibou khauanglabü 
dogo selongei jongaikei. 
“Lausikei, küthangbou, 
nyi kangko laualonga 
ngei olinko sakkulabü’’, 

dogo selongei jongaikei. Haoei 
meisu to, hao shongshou to angan 
Choba ayingsi haoeibü sepai shuong 
loudalouje chühlabü hoba haoen 
alouko kialonga, che shanga kangla 
thükkei dogo lenkei.

Selong shongshou to mo ameimeijinei 
haoei meisu to hai lenkei, “Ngei kanga 
dogo ngekbüyam, nyi busen kho 
kangshi. Lausikei, maangyangsho 
ong kang kangshi hoba kho phaia 
nyi busen maanga aiche ngühko 
titlabü. Kheijinei kaangpang hoba 
panteiko kangshi. Nyi shuoklou?” 
“Thumai, ngei shuoka”, dogo meisuei 
olinko jongaikei. Kho phaia, selong 
kho shongshou to laangjung angkei 
hobaje saabü to chühko lobü tügü 
kümen lenkei. Haoei phaito sepeian 

kaang phangko ngekkei, “Aokei 
alouda, kang khangashi.”

Khoyam meisuei kang khangkei. 
Haola lenbü tügü, shaangleko 
maangyangsho  thab!... thab... dogo 
kangkei hoba maanga nao kho 
ngühla khangkei. Nao ngühbü kho 
titan meisu olinangko kaangpang 

NGÜHTET
1.	 Jamen	 : Liko yangen paibü
2.	 Shen	 : Pemtolo, khümbo
3.	 Semetnyu	 : Buhekdeihek shaulabü jih sühbü, sembü
4.	 Kok	 : Huon, huonetyouetbü
5.	 Hamlong	 : Sanglong shanghbü
6.	 Sensentham	: Kaang mokbü ka lühbü
7.	 Shaüde	 : Hali, panteiko
8.	 Busen	 : Lang longbü peisilei
9.	 Lang	 : Ngühjo
10.	Hab	 : Naoei, auei hab dakbü
11.	Temoa	 : Haiteishima, kümbulabü (amaibü aedang ka laubü)

THAILEI
A.	 Phebü jongaiashi:

1.	 “Nyi ngei hapbü kho haptalou?” Kho aoei aoto laukei? Ai hapbü shanga 
laukei?

2.	 Selong hoba meisuei ai kok kümbei?
3.	 Müt mokbü ka haoei ai kümbei?
4.	 Selongei subüjabü atitkuko meisuei ai kümbei?
5.	 Selongei naohab shean lenko meisu la ai lenkei?
6.	 “Lausikei küthangbou, nyi kangko laua longa ngei olinko sakkulabü”. Ho 

ngüh aoei laukei hoba haoei ho aishanga laukei?
7.	 Thonla meisu la haüthükbü kho haoei mubü hapngaikei si selongei lepettibü 

kho aiko amai. Kaibü dambü lenashi.

hoba panteiko tah! tah! tah!... dogo 
kangkei. Lounyu akiko naohab maang 
kabü nao pendou tang to longkei hoba 
meisu kho satshang alapbo naoei 
dakeila lekei. Kheijinei ong selongei 
hao lepetia dogo ngeankei. Kho tügü, 
thonlaje meisu la thu amaiboutham 
haüthükkei.

B.  Lensan ka lamanen ashenbü a shentiashi:
1.	 Thongou shen kho tekan apan phaito ___________ laangjung  satkei.
2.	 _________ a setan haoei thongou sembü kho shauko setkei.
3.	  Lausikei __________ meisuei hao thangbouei subüjabü atitko.
4.	 Hao _________ to angan Choba ayingsi  haoeibü sepai shuong loudalouje  

chühlabü.
5.	 Kheijinei ong selongei hao __________ dogo ngeankei _________________

C.   Selong hoba meisu maangjambü  thangbou dogo nyi damdalou? Tükdebü 
thangbou lai kijan? Chobaeibü busen ngühli ka thangboueibü thechüh 
takteiko lamenashi. Ditenla shanga che kümbuakei:

D. 	 Ho ngühli thonshang kho aeibou amaiko thonda lausikei ngühli thonshang 
maian thontila shanga maangpon a damashi hoba ho ngühli nyi maangangbü 
tügü dongaiashi.

Tükdebü thangboueibü thechüh

1. Pendou liko janyuda

2.

3.

4.

5.

6.

Selong hoba Meisueibü thechüh

1. Jembü shanga ong daman ajanyuda.

2.

3.

4.

5.

6.

9

Soumo Souhat Hoba Maangmai

DITLETLABÜ NYEKCHÜH 
1.	 Lensan ho ditenko weanlabü.
2.	 Lensan ka kongnyu ngühnyek shuong lamenlabü.
3.	 Ngüh shuong haanbü ditletlabü hoba khübü kho ngühlin a jinla ngelabü.
4.	 Lensan ka phebü ashedtiko jongaila thüklabü.
5.	 Ho lensan ka ngühlam haanbü ditletlabü.
6.	 Likobü jenanouna hoba lennyu lenbou shuong yoa ho lensan shanga phanen lenenlabü.
7.	 Lubü mütshuongeibü thechüh maibü shanga nyensang kula ngelabü.
8.	 Soumo, souhat hoba maangmai lenbü langkei yingla haujemlabü hoba mütokei kho tügü kila 

thungeilabü.
9.	 Jembü pisong bousong ditletla  maangtak loulabü hoba ai ong maibü thechüh ki khübü kho 

sungletenla haujemlabü.

Wapyusuyu a Nagabü shuong 
lakbühongbü hoba sobüsepbü dogo 
pendouei ngeakei lausikei mümütei 
sen Nagaei jungeijung loubü soumo, 
souhat hoba maangmai thechüh 
khübü tügübü shangaje tedtangko 
angekei. Nagabü shuongei kheibü 
thechüh kho aeibou kongnyu 
dogo ditletan pijih boujih ka thama 
jungeijung louda. Naga haang a soumo 
hoba maangmai lenbü kho jettei 
ong ayingsi janyinbü akiko jungeiko 
louda. Nagabü song a, nyi angeyobü 
müt tokei olinko maangmai a joyubü, 
tetlabüei, chaangmai, nangmai dogo 
laubü kho tügübü song maibü kia 

lausikei tatngietje kho song mauda. 
Shaangütje, ao ao haüyusikei joyuan 
ong tantiko kikei. Khei joyubü kho 
cheei cheto maangmai lenbü hoba 
jibüphaibü thechüh dogo laueiko 
kikei. Seneibü pisong bousong a 
nashoubouei shaang haoto chingbü 
jaishou to joyujan dogo kia. Chingbü 
jaishou noushouei shaang nashousi 
shuong to joyualonga himouko, the 
alenenko kikei. Athakko, kambüshaibü 
akei ao jaishoubou yingkeije hao la 
shaang haoeibü dambülebü lentiko 
hoba soumo kuko jungeiko loukei.

Müt cheei wesido juong weandoan 

kila thükkei ayingsi hapsingekei juong 
hapan kila thükkei lausikei Naga song 
a, po weyubü a ao juongkeije hao la 
soumo souhat kuko jungeida. Khoei, 
jaishou noushou haüyujinei ayingsi 
haoen to joyulauyuko setjinei, haoen 
thedang a ai songsido lenjan, kho 
tügü jungeida. 

Kambüshaibü pendou a chingbü 
jaishou shuongla shaang ngüh 
lautida. Athakko, müt cheei hao to 
po juongbü müt cheto ladangkei 
nyena angada. Aoto ailai ngajan, 
ngalabü phailam kia. Tetlabüei, anou/ 
ajai, anyi/ akou, abou/ anyu, apinyu/
apibou dogo ngada. Chingbü jaishou 
noushou shuong to lai ngala, kho 
nashoudang ka nyusibouei maisho 
lenan phoda. Nashou cheei hao to 
jaishou noushou cheto nyena ngaa 
longa, kho aweasüngko jungeibü to 
phatkei hoba nyusibou yoan himou 
paotida.

Kho tügütham, chungsiphang 
aedangakei, jaishou noushou la 
soumo souhat kuko jungeilabü 
song kia. Chungsiphang weko a, 
ao pendou to jaishoubou yingkeije, 
hao la chümpen shuong pendouei 
soumo souhat kuko jungeida. Haoei 
ai lauda hoba lenda, haoeibü ngüh 

to atokngaiko chümpen pendouei 
ngüha leko phaisemda. Athakko, 
chungsiphang che thangjamen hoba 
thepshaien kibü kho cheei cheto 
ngüha lebü ka longda. Jetteibü 
thangjam ayingsi ngüha lebü thechüh 
kho sangbüyambü la akakko ayingsi 
akila thükkei lausikei senei cheei chela 
soumo souhat kula hoba maangmai 
lenla ngejan.

Nagabü shuong shanga nyenmai 
sungbabü khokei aeibou kongnyubou 
thechüh che dogo weeiko ki. Nyenmai 
shanga Wapyusuyukei hoba nyenmai 
shanga langkei yoan sungko 
hoba kuko luongyukei. Jembü 
chungsiphang ayingsi mütlieibü nyen 
ashedtiko phola shanga haujembei.

Theyulanyubü aleilutiko phobü, ai 
ngüh laukei khünei younak laman 
lobü, maanglan kibü langkei, 
khonsak onet jihsiphai a maang 
kaangko kibü langkei, jembü langkei 
ayingsi chümpen shuong aolakei 
aweasüngtiko ayingsi shoeinakeitiko 
ajungaitibü, jembü thechüh maibü 
kibü danko aolakei shed ashontibü, 
khübü tügübü song danko nyenmai 
sungbakei. 

Lenjung loubü thechüh shuong-

NGÜHTET
1.	 Lakbühongbü	 : Maangpon kaangbü, aotokei ühütbü müt
2.	 Maangmai	 : Sanou lenbü, olin thenyek yembü
3.	 Kambüshaibü	 : Mütshuong yoshaien lamthen lebü; ngühsidei lenyulauyubü jih 
			   kibü
4.	 Phailam	 : Phaisemlabü hangsilam shean lenbü
5.	 Chungsiphang	: Pithenbouthen che ka loubü, chümpen
6.	 Thepshaien	 : Chela yoshaibü
7.	 Sangbüyambü	: Sangkhong chekabü
8.	 Nyenmai	 : Nyensang nyenhang
9.	 Apaplep	 : Aji, ajan
10.	Eaaoabü	 : Semetametbü müt

THAILEI
A.	 Phebü jongaiashi:

1. 	 Pijih boujih ka thama Nagabü shuongei ai thechüh jungeijung louda?
2. 	 Nyi müto maangmai lenla ai songsido ong jungeida?
3. 	 Pijih boujih haang a nashou hoba chingbü kanglang a ai songsido ayingsi 

song ong jungeiko loukei?
4. 	 Müt cheei haoto po juongbü müt cheto ladangkei nyena angada”. Ho ngühlin 

ka nyi ditenbü tügü doashi.
5. 	 Chümpen shuongei haoen chungsiphangeibü jaishoubou lai jungeida?
6. 	 Nagabü shanga nyenmai kho ai hoba kho shanga ai ong kümbei?
7. 	 Ai danko Nagaeibü thechüh pennyi lenda?

soumo souhat kubü, maangmai 
lenbü hoba nyenmai sungbabü 
langkei kho seneibü pisibou khu 
thetyobü ngühli ngühthen to apaplep 
dogo damlabü lausikei Wapyu hoba 
sangmai danko Nagaeibü thechüh 
penyi lenda. Thechüh che kho aeibou 

hatlamoklabüje lakbühongbü müt  
hoba nyiboubü kho sanou lenbü 
langkei. Senei yeneiyenko phanen 
chüha longa, Naga müt kho eaaoabü 
hoba kaodak kithulethu ngebü müt 
dogo lapenda.

B.	 Kaibü ngühyem a habü mütshuong to nyi lai ngada:
1.	 Yaksa kato po juongbü ________________
2.	 Bousu ayingsi heshou kato po juongbü ________________
3.	 Baushi yaksa ________________
4.	 Baushi bousu ________________
5.	 Nyu to ________________
6.	 Bou to ________________
7.	 Kaboueibü jai ________________
8.	 Kaboueibü na ________________
9.	 Kaboueibü nousina ________________
10.	Kanyueibü nou ________________
11.	Kanyueibü jaisina ________________
12.	Kapi bousu ________________
13.	Kapi yaksa ________________

C.	 Ngühlin a ngühpem che seian kibü khoeibü tangbü ngühtet lenashi:
1.	 Wapyusuyu a Nagabü shuong lakbühongbü.

a.	 Sangmai hoba hakso a kibü jihsiphai.
b.	 Dangbou labou shibü ayingsi ajiaphaiko kibü.
c.	 Püh pendou yoshaien kamshai lebü.

2.	 Naga haang a soumo hoba maangmai lenbü kho jettei ong.
a.	 Kümboleiko ayingsi jungeijung loubü song.
b.	 Pisiboueibü ngühkhüm. 
c.	 Shaangütbü hoba tatngietbü hangsilam takteian chühbü.

3.	 Nyena ngaa longa aweasüngko jungeibü to phatkei.
a.	 Shoeinakeiko hoba yuktiko jungeibü.
b.	 Shedtimashikbü lüha kayang kubü.
c.	 Himou nyenshed sungbabü.

4.	 Theyulanyubü aleilutiko phobü.
a.	 Phok lamla chüheiko kibü.
b.	 Kümsilei maibü kümla dambü.
c.	 Aijiche kümlabü ayingsi akümlabü dogo janthet lebü.

5.	 Kaodak kithulethu ngebü müt.
a.	 Kaodak to sangmai sungbala haujembü.
b.	 Soumo souhat kula hoba maangmai lenla ngebü.
c.	 Langkei kijung haubü thusilam.

D.	 Ashenbü a shentiashi:
a.	 Müt cheei hao to _________ müt cheto ladangkei nyena anga.
b.	 Seneibü _______ a nashousi shuongei shaang chingbü jaishou noushou to 

joyuda.
c.	 Chungsiphang jaishouboueibü ngüh to _______ chümpen pendouei ngüh 

leko phaisemda.
d.	 Seneibü pisibou ________ ngühli ngühthen to apaplep dogo damlabü. 
e.	 Ai ngüh laukei khünei _________ laman lobü müt.

E.	 Phanga lenbü thusilam shuong kho maisho wean hoba damanchühen, 
Soumo kubü si soumo akubü; Maangmai lenbü si maangmai alenbü; Janbü 
kümsilei si ajanbü kümsilei dogo lenashi:
1.	 Nashou haanbü che kaibü class to louda. No hao jungto hauan ka shanga 

lenda hoba hao ngela sangkuphelam kida ___________
2.	 Soutak kijinei kaibü thangbou cheei nyi angebü jongaibü (Answer) che kala 

lenda ___________
3.	 Kaibü class a no setan kaibü lenbou to lensan shanga pheda ___________
4.	 Nyi angebü müt cheei kato ‘Hai’ dogo lauda. Nyi hao ao yingkeije angebü, 

khoei aikei ajongaida ___________
5.	 No bus kailong a setakei lausikei baushinyu che setshang ühüpbo loakei 

___________
6.	 Ka thangbou shuongei kaibü class a nashou che aeibou aweasüngko 

jungeida. Nashoubou shanga nyi pü lekuda hoba ka thangbou shuong to 
khei tüküm dogo lenda ___________

7.	 Aijiche shanga no müt at to tokyuda. Haoenei jongaila nyi haoen la kaokuok 
akuda hoba nyi laubü ong titshi dogo kida ___________

8.	 Leweshang a lennyu lenbou shuong to ong ayingko nyi haüyubü pendou to 
“chaangmai” dogo lauda ___________

10

A. Z. Phizo hoba Haoei
Khangenbü Kümsilei

Naga kaodak solo thu haptila 
nongnaebou shuong yoka pendou 
to thükkabou leiyeibou Angami Zapu 
Phizo, hao kho mangsang maibü 
kibü müt, asukatembo kümbü müt, 
maangpon kaangbü hoba haiyep akbü 
müt kikei. Kheibü thechüh kibü danko 
ka amaibü thusilam kühshuoksikei 
maang akouko shuokyukei. Haoeibü 
maangpon a ai damsepbeije, ai thu 
louasikei, haoei kheiong kümbo 
haukei. Hao thangbou müt cheei hai 
lauan kia, “Phizoei namted shanga ai 
adamda, haoei maangsühko kibü kho 
to ong hapa longa”.
 

DITLETLABÜ NYEKCHÜH 
1. 	 19 boubü mütten a sen kaodakeibü songdak thusilam hoba kibülebü thu lai kikei kho  

shangashatko ditenlabü.
2.	 Naga mütli shensinge shanga A. Z. Phizo haujembo kümbüleibü kho ngelabü.
3.	 A. Z. Phizoei Nagaland kaodak songdak shanga ai ong kümbeilei khübü kho ditenlabü.
4.	 Nagaland ho solo kaodak yeitila shanga Naga leiyeibü shuongei langkei kuko hoba khonsak 

natko kümbüleibü ditenlabü.
5.	 Lensan ho ditenko weanlabü.
6.	 Ho lensan ka ngüh shuong, ngühtet hoba ngühlin haanbü ditletlabü.
7.	 Jenanouna hoba lennyu lenbou shuong yoa ho lensan shanga lenyulauyuko kilabü.
8.	 Ho lensan shanga dambülebü jinyuko lenenlabü.
9.	 Loloeibü maangpon hoba haiyep to loubü tügü lensan ho shanga phanen lenko doanlabü.

A. Z. PHIZOEIBÜ LANGKEI NGÜHLI 
A. Z. Phizo, hao 1904 po a Nyikelit 
(May) 16 a, Khonoma sang a bukkei. 
Haoeibü bou, Krusietso Dolie 
namyaknamseibü müt kikei hoba 
hao küksithang kaodak Ceylon 
(Sri Lanka) hoba Singapore sühko 
seilatakla haubü müt kikei. Haoeibü 
bou maangpon kaangbü hoba 
seibütakbü a maangtak kibü hapan, 
A. Z. Phizo kei hao boueibü langkei 
tügü kimang sühko dambo kikei. 
Phizo po anthükche onla nyangko, 
1915 po a Poanglümlit (January) 7 a 
hao bou haikei. Bou mausije nyuei 
ong thounouko chingtimintikei. Hao 
nyuei haola ho songlen ong lenko 
kikei, “Ngühmai laubü müt yingshi. 
Ngühmai laubü müt hailabü lausikei 
haoeibü nyen ponpen kilabü”. 
Haoeibü langkei sünga hao nyueibü 
songlen ladangkei ama. Nashoutang 
ka, hao damanchühbü hoba thenan 
chühbü nashou kiteikei. Angami 
sangkhong weko a shon shean püh 
kamshang kaoen ‘Thehu’ dogo lauan 
kida hoba kho hao shanga ditletshang 
kaoen maibü che kikei. Thehu ka haoei 
haoeibü chungsiphangeibü ngühli, 
British hibüyoubü hoba Khonoma 
khonsakko kibü thusilam pendou 
shanga ngekei. Kongnyuleko, kho ka 
haoei haoeibü mütli, chungsiphang 

hoba chümpen ngühkhüh alulimla, 
natenko kila hoba kümsilei pendou 
maangtakko kümla shanga ditletkei. 
Mü phanga sambüyaübü müt che tügü 
aying lausikei jembü lolo thüpetan 
kibü hoba ngüha lebü thechüh kibü 
müt haola maikukei.

Rivenbury Mission School, Kohima 
to A. Z. Phizo lewela haukhangkei. 
Khünei Middle School wanan phaia 
hao Shillong Government High School  
a wekei. 1930 po a, Molit (August) 9 
a A. Z. Phizo, Tseminyu sang kabü 
Jwenle dogo nyenbü to chümdang 
kankei. Hao kümsilei kümkhangbü 
kho U.S kabü Bible Company cheeibü 
youkobou kikei. 1929 po a, Canada 
kabü company che a nongaekei. 
Kho phaia haoeibü chümpen jaisina 
at to haman kailong you tongjin 
kümetshang ipbei. Khei kümbüleibü a 
hao maang ühai. Lubü kümsilei atkei 
kümmang sühko haoei dambo ong 
kikei. 

A. Z. PHIZOEIBÜ MANGSANG
Nagabü shuong kho jembü 
kaonyudak to aeibou sanoubü mütli 
hoba sangkhong wekoei loloeibü 
leikhuleidang püetangetan phola 
shanga jembü langkei yoan kuko kikei. 
Kibülebü thu pendou a sangkhong 

weko penetsouetnyu kikei. Loloeibü  
kaophai, lishet hoba khüka hapbü 
shausiyungei lang kikei. Khoei, “Urra  
Uvie” laobou tetlabü - “Küneibü 
kaodak kho küneibü” dogo lauko kibü 
ngühchung kho, Naga kaodak solo 
thu chüheiko kibü shanga li kaangbü 
che phatko kikei.

Nagabü shuong shanga A.Z. 
Phizoeibü mangsang kho “Mütlang 
mütli yoa müt che hoba kaodakbü 
shuong yoa kaodak che” dogo 
kikei. A.Z. Phizoeibü mangsang kho 
British songdak thaktila shanga 
ong aying lausikei Naga kaophai 
Indiabüei kimlepsi khoto tokngaila 
hoba shokyola shanga lamlebü kikei. 
Thupaibü songdak kho Nakhübü 
songdak la jeikulabü kho haola 
amaangsüh.

A. Z. PHIZO BURMA A KIBÜ
1933 po a A. Z. Phizo Burma (touje 
Myanmar to ngada) to haukei. 
Namyaknamsei kümthenleithen 
shanga hao haulongai dogo aeibou 
paikei lausikei aineikei thüksimin 
ühüp. 1944 po a, hao Burma a kijinei, 
Indian National Army (INA) eibü 
leiyeibou Subash Chandra Bose hoba 
Japanese Imperial Army leiyeibou 
shuong to hao haühyokei. Kho 

jihsiphai a, Japanbü Britain to wapyuko 
kikei hoba Japan sepai shuong INA 
yoa Manipur hoba Nagaland kaoen to 
meimeila lamlean kikei aieilausi kho 
kaoen a British sepai shuong kikei. 
Kho wapyu a Phizoei thuiyua longa 
Nagabü la solo kulabü dogo Subash 
Chandra Bose-ei theletkei. Khei 
theyulanyuan, Phizo haoen yoa yokei 
hoba Nagaland a kibü British songdak 
to wapyukei. Lausikei, haoenei 
Britishbü shuong athük. Maimai 
lauko laualonga, haoei Japanbü to 
thuibü kho Japanbü to thangbou 
lambü ayingsi haoen maangsühbü 
dogo aying. Phizo shangaje, British 
hoba Japanbü yingasikei, ham kho 
küksithang songdak hoba haoeibü 
maanghsang kho küksithang 
songdak ka Nagaland solo haptila 
shanga ong kikei. Phizoei Japan sepai 
shuong to thuiyubü laüa hao Insien 
hoba Rangoon thüngdang a lapan 
phokei. Kho jihsiphai a ong, haoeibü 
thenyek a shat paokei. Britishbü 
shuongei shat kho achühtibü aoa 
haoeibü thenyek maiae kho pheilekei. 
Khei khonsaksikei, Nagaland solo 
haptilabü mangsang haoei ladangkei 
üpyo. Haoei kaangkosekko hai ong 
lauko kikei, “Ngo shaangboubü a 
Nagabü, nyiboubü a Nagabü hoba 
semboubü a Nagabü”.

YEPUKSHANGJEP 
1946 po a, A.Z. Phizo Burma 
thüngdang ka litikei. Kho po a ong 
haoeibü chümdang yoa hao Kohima 
to haan longaikei. Naga mütshuong 
eibü loulabü songdak thu shanga 
haanbü dambülebü hoba mangsang 
künan hao longaikei. Kohima to 
lotsilengko, haoei yepukshangjep 
müh a jenan hapbei. Hao sungletbü 
tügü yepukshangjep longbü kho 
Mühghaüei nyetcheje Nagaland 
kho aeibou hemaibü kaodak che 
la yetilabü dogo thebülanbü lenda 
to haoei haoeibü maangpon a 
sungletkei. 1956 po a athakko, Phizo 
hoba lubü Naga leiyeibou shuong 
Rengma kaoen Remensinyu sang a 
Naga National sounei (flag) kümla 
shanga lenyulauyuko kijinei müh a 
yepukshangjep jenkei. Haoen pendou 
aeibou olinyuko yepukshangjep kho 
Naga National sounei a jinla janthet 
lekei.

A. Z. PHIZOEIBÜ SONGDAK IKJAI
1918 po a khangbü Naga Club a yobü 
danko kaodak songdak a phejan lela 
Phizo la maangtak loukei. Hao nashou 
che ong lausikei Naga Club-eibü 
Dobou (Secretary) shanga pienkei.

Hao Burma ka longaian phaia, 
Naga National Council (NNC) eibü 
kümthenleithen a hao aeibou maang 
kuko kümbeileikei. Lubü küksithang  
kaodak thusilam to chühko haoei Naga 
kaodakeibü songdak tangkhittila hoba 
shangshentila haujembei. Kaodak 
Wapyu Nyiboubü (Second World War) 
danko leilu lusaktibü sungbabü, Asia 
kaodak shuong ka British songdak 
satla lamleko kibü, Gandhiei ik ashatko 
sangmai ngühsidei lauyubü danko 
solo hiko kibü, Netajiei ikshatko solo 
hiko kibü hoba kaodak kibülebü haang  
jeiyujaksheiko kibü khübü tügübü 
thusilam danko haoeibü songdak 
younak takshattikei. NNC maangakei 
dambü pennyi la janyinan kia dogo 
haoei lapenkei - tan cheei India to 
sangmai ngühsidei danko solo shanga 
joyulauyula hoba lubü tan che khoei 
wapyusuyu danko solo hilabü dogo 
kikei. Kho tügü dambülebü lulu kibü 
ka Naga mütshuong phenyemtikei. 
Hibü, dambü chela yeitila shanga 
haoei Naga imyam to, ngühei ayingko 
wapyuko solo pailetlabü dogo dambü 
khünei yola lenkei. 1950 po a, chasetlit 
(December) 11 a, Phizo NNC-eibü 
leiboubü Setshangbou (President) 
pienkei. NNC eibü thunang kho Naga 
pisongbousong, kihaanglehaang, 
ngühlingühthen, Naga songdak, Naga 

thangjam khübü kho püetangetan 
phola hoba Naga mütli  shensinge 
tangkhittila hoba Naga kaodak kümla/
khangla shanga nyekchüh yaangbü 
kikei.
 
A. Z. PHIZOEIBÜ PHETPHAN
A.Z. Phizo eibü kümthenleithen a 
thüksimin yaangbü hapbü juong 
kia. Naga Kaodak solo yingkei dogo 
kaodakbü pendou la ngetiko, India 
Independence Day chalou che 
thedangto Molit (August) 14, 1947 kho 
Naga Solo (Independence)  Chalou 
dogo Phizoei ngekletkei. Ho ngühlang 
kho United Nations Organization 
(UNO), New York hoba New Delhi kabü 
British Indian Government la telegram 
danko hautikukei. 

Haoei Naga mütshuong to solo hila 
si India yoa kila dogo janthetbü lela 
shanga 1951 po a, Nyikelit (May) 
16 nyet National Plebiscite kikei. 
Khünyet Naga mütli phejan 99.9 % ei 
Indiabü yoa ayolabü dogo janthetbü 
kukei. Khünyet janthetbü kho United 
Nation la ngetikei. 

NNC eibü Setshangbou pienbü 
khoyam  Phizoei NNC kho kaodak 
songdak a aei hau kitiko hoba tonenko 
leiyeikei hoba Naga phang pendou 

chela yeitikei. Haoeibü leiyeibü 
phanga Eastern Nagabü phangshuong 
kho likobü Nagabü to thangjamtikei 
hoba 1956 po, Wanchiklit (March) 26 
nyet Federal Government dogo lauan 
khangkei. Phizoei kongnyu yikjai 
leko Nagaeibü thunang shanga Naga 
phangshuong pendou thepshaitikei. 
Lausikei Naga thusilam maibü haang 
to alongaisije, 1956 po Naklit (July) 12 
nyet Sanis sang a NNC kambü a, A. Z. 
Phizo küksithang kaodak to hautian, 
Naga songdak thusilam kho United 
Nation thedanga lenla hoba lauyutila 
janthet lekei.

A. Z. PHIZO LONDON A KIBÜ THU
1960 po Mounglit (June) 12 a Phizo 
London a sühlangkei. Tükdebü 
Passport le akibü ka hao London 
pibou shatshang a lapbei hoba haoei 
hao lapbou shuong to hai laukei, 
“Ladang Britishbü shuong ngeibü 
kaodak to loukei, haoenei passport 
le aikei asungba. Ngeikei aila Britain 
to passport le sungbala?” London a 
setan haoei Naga kaodak thusilam 
shanga küksithang kaodak pendou 
to ngekletla haujembei lausikei 
British songdakei haoeibü kümthen 
asunglet aieiluasi Nyiboubü  Kaodak 
Wapyu jihsiphai a haoei Japanbü 
to thuikei. Indian Government eikei, 

NGÜHTET
1.	 Solo		 : Lubü songdak phanga akibü  
2.	 Nongnaebou		 : Kümsilei kümbou
3.	 Küksithang		 : Lubü kaodak
4.	 Thehu		 : Angami sang a kaoen chenei shon shean phoda hoba 
			    khünei yoshaien ngühsidei lenyulauyuda
5.	 Hibüyoubü		 : Amlang laubü müt; huonbü

hao Indiabü to tokyuko ajiko kibü ka 
British Government to haoei London 
a ai kümboleiko ki khübü kho maisho 
phanen chühko kila suletkei.

PHIZO HAIBÜ
1990 po a Kündanglit (April) 30 a A. Z. 
Phizo po 86 onan hoba Setshangbou 
on po 40 thüng künan, London, 
UK a haoeibü chüm a haikei. 1990 
po, Nyikelit (May) 10 a, A. Z. Phizo 
haibü mang Nagaland to künbakei. 
Hao künbabou pibou kho Dimapur 
pibou shatshang a sühbüyam, 
chalou maietnyu mangde ong müh 
a yepukshangjep jenkei. Naga 
leiyeibou maubou sungletla shanga 
pibou shatshang khong a mütshaang 
shong juong lauko yoshaikei hoba 
haoenei, ‘Senei thükenlabü’ (We shall 
overcome) dogobü chia kho lauko 
lokei. 1990 po a, Nyikelit 11 nyet 
Khuochiezie, Kohima a maubou A. 
Z. Phizo eibü mangap lamthen lekei 
hoba Nagaland Secretariat junga 

kibü shongshou chenei haoeibü 
mang apbei. Touje kho shongshou la 
Phizo’s Hill dogo nyenkuan kia.

Phizoei haoeibü mangsang Naga 
kaodak solo thu pailettilabü dogo 
kibü kho akümsembo haoeibü 
langkei thonkei lausikei haoei Naga 
phang lulu kibü kho shensinge chela 
yeitian phokukei. Haoeibü maangpon 
soushou  khümbo kuko khangenbü 
danko Naga mütli kho kaodak 
pendouei ngekei. ‘Naga Natonal 
Movement for Freedom’ dogo laueiko 
kibü kho A. Z. Phizo ei khangkukei. 
Hibü, hao Naga kaodakeibü Bou dogo 
laula janbümubü.

Tou sühko, South Asia kaodak a solo 
shanga pendou to lounyu senyuko 
kibou hoba janthet akuko kibou kho 
Naga kaodak songdak thu kho ki dogo 
kaodak pendouei laueiko kia.

6.	 Sambüyaübü		: Müeibü ngühkhüm phanga kibü müt
7.	 Youkobou		 : Aukabü müt
8.	 Haulongai		 : Wakou, kaoen che ka che to hauko longaiko paibü
9.	 Maimai		 : Tükde ; amlang aying
10.	Ham		 :  Penn, müt nyi 
11.	Thüngdang		 : Kayang kukko lapan phobü chüm
12.	Ikshatko		 : Namthung namlang, insiaubu tügübü peisilei jungan dangbou 
			    labou to shokyobü

THAILEI
A.	 Class saan saan la janashi hoba saan wekoei lensan panthet (paragraph) 

che pang kaangpang weashi. 

B.	 Phebü jongaiashi:
1.	 A. Z. Phizo ai tügübü müt kikei lenashi.
2.	 Thehu ka Phizo ei ai ditletkei?
3.	 Naga shanga Phizo eibü mangsang ai ong kikei?
4.	 Aishanga Phizo, hao Subash Chandra Bose hoba Japan sepai shuong yoa 

yokei?
5.	 ‘Urra Uvie’ laubü tetlabü ai? Kho aila laukei?
6.	 Yepukshangjep kho Phizo shanga aila kongnyu tetsida kikei?
7.	 Ai thusilam danko Phizo eibü songdak younak takshattikei?
8.	 Phizo NNC eibü Setshangbou pienjinei NNC eibü thunang ai ong kikei?
9.	 NNC eibü Setshangbou pienan Phizo ei ailai leiyeikei?
10.	Phizo London a setan Naga thusilam kaodakbü shuong la ngekletla 

haujemjinei ai athükamin kikei?
11.	A. Z. Phizo ladang haikei hoba haoeibü mang lan apbei?

C. 	 Tükde  jongaibü a seiashi:
1. 	  A. Z. Phizo kho nashoutang a 

a. 	 Lenbü laubü atitbü nashou kikei.
b. 	 Damanchühbü hoba thenan chühbü nashou kikei.
c. 	 Ngühmai laubü hoba sousiwat nashou kikei.

2. 	 _______ kambü a Phizo küksithang kaodak to hautian Naga  thusilam kho 
United  Nation la ngetila janthetbü lekei.
a.	 Naga  Club
b.	 British  Government
c.	 Naga National Council

 
3. 	 NNC maangakei dambü pennyila janyinan kikei
	 a. 	Sangmai ngüh lauyula hoba wapyusuyula
	 b. 	Wapyusuyula hoba solo hiko le dola
	 c. 	Sangmai ngüh lauyula hoba solo hiko le dola.

4. 	 Naga kaodak kho solo kaodak dogo kaodak pendou la ngetiko Phizo-ei 
	 a.	 Naga Independence 1947, Molit 14 a ngekletkei.
	 b.	 India yoa yola ayingsi ayola janthetbü lela lamthen huiletkei.
	 c.	 Naga kaodak thusilam United Nation la ngetila haukei.

D. 	 Kuan kibü ngühlin shuong kho Tükde si Aying lenashi:
1. 	 Phizoei Japanbü to thuibü kho haoei Britishbü shuong amaikubü shanga 

aying lausikei Nagaland solo thu haptilabü shanga thuiyukei.
2. 	 Britishbü to wapyula Phizoei thuiyoa longa Subash Chandra Boseei   

Nagaland la solo kulabü dogo theletkei.
3. 	 Phizoei shuongsiphang leiyeibü younak khangbü kho Naga Club eibü Dobou 

kikei.
4. 	 Burma thüngdang chüm ka litian phaia, Naga songdak thusilam phinthonla 

shanga Phizo London to haukei.
5. 	 Phizo eibü leiyeibü phanga Naga mütli pendou chela yeitikei.
6. 	 Thedangto Phizo ei Japanbü to thuibü hangjong, haoei London a kümbüleibü 

a athükamin kühshuokkei.
7. 	 Indiabü yoa kila si akila dogo janthetbü lejinei, Naga mütshuong juongbouei 

India yoa kila janthet lekei. 
8. 	 Phizo eibü mangsang kho Nagaland lubü küksithang songdak phanga akila 

shanga kikei. 

E.	 Biography:
	 Biography laubü tetlabü kho müt cheei lubü müt cheeibü langkei ngühli 

dobü/ dokubü. Kho tügübü ngühli dojinei phanga lenen kibü khübü kho 
yojan:
1.	 Bukbü chalou hoba kaoen (hoba haibü chalou, dolabü longsi)
2.	 Tou kishang kaoen.
3.	 Wesido/ hapsinge shanga.
4.	 Ao shanga dota, haoeibü nashoudang ngühli
5.	 Kümthenleithen kümbo loubü.
6.	 Nyensang nyenmai sungbabü/ thüksimin hapbü.
7.	 Haoeibü langkei a amaphelabü thu haüthükbü/ kühshuokbü aije kisi.
8.	 Aoeibü langkei ngühli dotaje, hao maisho ngebü mütei thenen lenbü ngühli 

ka khangashi. Tetlabüei, ngebü müt kho haoeibü jenanouna, chümpen, leko 
kümbüleibü ayingsi yaksilao yingla thükkei. Ngühli dojinei haoeibü thechüh, 
songsido, haang, nyekthe ayingsi mailem tügübü jinan dojan. Nyi tanbü 
mütten a kibü müteibü langkei ngühli dosi, kaibü nyusibou to haoeibü langkei 
shnga pheyuko doshi.

Kümthen: Thük a lenoubü ngühlen 8 khoka chühleten/ ditanen, nyi ngebü müt 
cheeibü langkei ngühli doashi hoba lenashi.  

